
Útdráttur 

Í ritgerð þessari er fjallað um mismunandi stefnur og strauma þegar kemur að vændislöggjöf, 

allt frá hörðum refsistefnum yfir í lögleiðingu og afglæpavæðingu, bæði hér á landi sem og 

erlendis. Meginviðfangsefni ritgerðarinnar er að varpa ljósi á inntak vændishugtaks 1. mgr. 

206. gr. almennra hegningarlaga nr. 19/1940, skoða aðrar útfærslur á löggjöf um vændi og að 

lokum gera tillögur að úrbótum. 

Til þess að ná fram þessum markmiðum, skoðaði höfundur dóma Hæstaréttar og héraðsdóms 

í vændiskaupamálum frá árinu 2009, þegar núgildandi ákvæði 1. mgr. 206. gr. hgl. tók gildi. 

Sérstök áhersla var lögð á að kanna hvort samræmi væri í dómaframkvæmd sem og hvernig 

mörk fullframins brots og tilraunarbrots væru túlkuð af Hæstarétti. Þá skoðaði höfundur 

einnig sænskan dóm um mörk fullframins brots og tilraunabrots og komst að þeirri 

niðurstöðu að túlkun Hæstaréttar er í samræmi við sænskan rétt, þó mörkin hafi verið túlkuð á 

annan hátt í einstaka héraðsdómum. 

Ríki hafa mismunandi nálgun á löggjöf í kringum vændi og skipti höfundur þeim nálgunum 

niður í þrjár leiðir, refsistefnuleið, lögleiðingarleið og afglæpavæðingarleið. Skoðaði 

höfundur árangur af mismunandi nálgunum í Bretlandi, Svíþjóð, Þýskalandi, Hollandi og 

Nýja Sjálandi og notaði þær niðurstöður til þess að gera tillögur að úrbótum á íslensku 

vændislöggjöfinni. 

Þá kynnti höfundur einnig rannsóknir og umsagnir frá öðrum aðilum, svo sem Amnesty 

International, Global Alliance Against Trafficking in Women, Mannréttindaráði Sameinuðu 

Þjóðanna og Alþjóðaheilbrigðisstofnuninni til þess að rýna betur í hvaða löggjafarkostir gefa 

besta niðurstöðu þegar horft er til heilbrigðis, betri og öruggari vinnuaðstæðna og áhrifa 

löggjafar á tíðni mansals. 

Kemst höfundur að þeirri niðurstöðu að sænska leiðin sem gerir kaup vændis refsiverð og 

flokkast því sem refsistefna, sem og sú nýsjálenska sem afglæpavæðir háttsemi sem tengist 

vændi, hvort sem það eru kaup, sala eða aðkoma þriðja aðila, séu þær leiðir sem skila bestum 

árangri. Sænska leiðin fellur í flokk refsistefna en sú nýsjálenska í flokk stefna sem byggðar 

eru á afglæpavæðingu. Byggir höfundur því tillögur sínar um úrbætur bæði á sænsku leiðinni 

sem og upptöku þeirrar nýsjálensku.  

Abstract 

The topic of this essay is the legal environment surrounding prostitution, both in Iceland and 

in other countries. The main goal of the essay is to shed light on the meaning of the word 

prostitution according to the 1st paragraph of article 206 in the Icelandic penal code, review 

other legislative approaches to prostitution and finally, if applicable, to propose changes to 

current legislation. 

To better understand the meaning of the word prostitution, the author reviewed judgements 

passed by the Supreme Court and district courts since passing of the current legislation 

regarding the purchase of sexual services in 2009. Special interest was put into researching if 

there was compliance between the interpretation of the Supreme Court and the district courts 

regarding the line between a fully committed crime, and an attempt, which the author found 

was not the case. Further research was put into viewing how Swedish courts interpret the 

same line, and it was found to be in line with the Supreme Court. 

Different states have different legislative approaches, and in this essay, they were split into 

three categories: Legalization, criminalization and decriminalization. Those different 

legislative approaches were researched and examples from Britain, Sweden, Germany, 

Netherlands and New Zealand were used for measurement. 

Documents and research from Amnesty International, Global Alliance Against Trafficking in 

Women, UN Human Rights Council and the World Health Organization were also taken into 

account.  

Having reviewed all of the above, the author found the approaches by New Zealand 

(decriminalization) and Sweden (criminalization) showed the best results so the author made 

his recommendations based on those two legislative approaches. 

Formáli 

Ritgerð þessi er lokaverkefni til meistaraprófs í lögfræði við lagadeild Háskólans í Reykjavík. 

Mig langar að koma á framfæri þökkum til þeirra sem hafa stutt mig í gegnum námið, bæði 

fjölskyldu og vina. Sérstakar þakkir fyrir þolinmæði og stuðning fær Auður Ýr Jóhannsdóttir, en 

sömu þakkir fær Evert Marinó Evertsson fyrir að vera gleðigjafinn sem hann er. Leiðbeinandi 

minn var Hulda María Stefánsdóttir, saksóknari og kennari í refsirétti við Háskólann í Reykjavík, 

og þakka ég henni innilega fyrir góða leiðsögn við gerð ritgerðarinnar og ánægjulegt samstarf. 

Jafnframt kann ég Sólveigu Eyvindsdóttur sem aðstoðaði mig við yfirlestur ritgerðarinnar bestu 

þakkir fyrir. 

 

 

 

 

 

 

 

 

 

 

 

 

 

 

 

 

 

 

“Progress is impossible without change, and those who cannot change their 

minds cannot change anything.”  

- George Bernard Shaw   

1. Inngangur 

Viðfangsefni þessarar ritgerðar er að skoða vændiskaupaákvæði 1. mgr. 206. gr. almennra 

hegningarlaga nr. 19/1940 (hér eftir hgl.) og komast að inntaki ákvæðisins í framkvæmd og 

hugsanlegum vanköntum á innleiðingu hinnar svokölluðu sænsku leiðar. Þá verða aðrar leiðir 

í löggjöf er varðar vændi skoðaðar og reynt að finna út hvaða leið hefur gefist best með tilliti 

til viðmiða sem sett verða fram í ritgerðinni og á grundvelli þeirrar niðurstöðu munu tillögur 

að úrbótum vera lagðar fram. Rannsóknarviðmiðin sem notast verður við snúa að 

samfélagslegum markmiðum með vændislöggjöf, svo sem hvaða löggjafarform spornar helst 

við mansali, smitsjúkdómum, auk þess að stuðla að almennu heilbrigði, öryggi og vernd frá 

ofbeldi fyrir þá sem starfa í vændi.  

Í öðrum kafla verður farið yfir sögu vændiskaupaákvæða í íslenskum rétti frá setningu 

almennra hegningarlaga nr. 19/1940 og raktar þær mismunandi stefnur og straumar sem sést 

hafa í refsiákvæðum vegna vændiskaupa frá setningu laganna og fram til dagsins í dag. 

Í þriðja kafla verður leitast við að skýra inntak núgildandi vændiskaupaákvæðis almennra 

hegningarlaga og skilgreina hvaða háttsemi fellur undir 1. mgr. 206. gr. hgl., þar sem 

hugtakið vændi er ekki skilgreint í lögunum. Verður sérstaklega horft til þess hvar mörkin á 

milli tilraunar og fullframins brots liggja, þar sem texti ákvæðisins virðist færa fram 

fullframningarstig brotsins. 

Í fjórða kafla verður dómaframkvæmd Hæstaréttar og eftir atvikum héraðsdóms, þar sem 

reynir á 1. mgr. 206. gr. hgl., sögð skil og sú dómarannsókn nýtt frekar til að ýta undir 

skilning á inntaki og efni ákvæðisins. Nauðsynlegt þykir að horfa einnig til dóma héraðsdóms 

þar sem bæði er um að ræða frekar ný ákvæði sem sjaldan hefur reynt á í dómaframkvæmd 

Hæstaréttar en, einnig vegna þess að vændiskaupadómum virðist almennt ekki áfrýjað til 

Hæstaréttar ef brotið stendur eitt og sér í ákæru. 

Í fimmta kafla verður fjallað um mismunandi leiðir þegar kemur að vændislöggjöf, en í 

megindráttum má flokka þeim í 1) refsistefnu sem skiptist í útrýmingar- og 

nýútrýmingarstefnu, 2) lögleiðingu og 3) afglæpavæðingu. Nefnd verða dæmi frá Svíþjóð, 

Englandi, Hollandi, Þýskalandi og Nýja Sjálandi þar sem þessar stefnur hafa verið innleiddar. 

Farið er yfir reynsluna af þeim leiðum, bæði hvað hefur skv. rannsóknum reynst vel sem og 

hvað hefur reynst illa með innleiðingu hverrar leiðar fyrir sig.  

Í sjötta kafla er farið yfir skaðlega fylgifiska vændis og þeir skoðaðir út frá þeim 

löggjafarkostum sem settir voru fram í fimmta kafla. Litið verður á áhrif þeirrar mismunandi 

vændislöggjafar með tilliti til mansals, smitsjúkdóma, almenns heilbrigðis, öryggis og tíðni 

ofbeldisbrota og rýnt í álit helstu sérfræðistofnana í þeim málaflokkum. 

Í sjöunda kafla verða niðurstöður ritgerðarinnar dregnar saman og þeim gerð skil. 

Í áttunda kafla setur höfundur fram tillögur um úrbætur eða breytingar á lögum er varða 

vændi hér á landi. Tillögurnar verða byggðar á niðurstöðum undangenginna kafla.  

Í níunda kafla skrifar höfundur lokaorð þar sem hann reifar almennar hugleiðingar sínar um 

efnið. 

 

 

 

 

 

 

 

 

 

 

 

 

 

 

  



3 

  

2. Saga vændislöggjafar frá setningu almennra hegningarlaga nr. 

19/1940 

Við setningu almennu hegningarlaganna nr. 19/1940 þann 12. ágúst 1940
1
 var að finna þrjú 

ákvæði sem með einum eða öðrum hætti var ætlað að sporna við lauslæti gegn greiðslu, sem í 

dag kallast vændi. Í 181. gr. laganna var fjallað um skyldu fólks til að upplýsa lögreglustjóra 

um það af hverju það hafði framfærslu sína ef hann óskaði þess. Ef aðili hafði framfærslu 

sína af lauslæti eða af kvenmanni sem hafði ofan af fyrir sér með lauslæti, lá við því allt að 2 

ára fangelsisrefsing. Í 1. mgr. 206. gr. var gert refsivert að stuðla að því í ávinningsskyni með 

ginningu, hvatningu eða milligöngu að aðrir hefðu holdlegar samfarir eða önnur 

kynferðismök, eða gerðu sér lauslæti annarra að tekjulind og lá allt að 4 ára fangelsisrefsing 

við brotinu. Í 2. mgr. sömu greinar var gert refsivert að ginna, hvetja eða aðstoða ungling 

yngri en 18 ára til að hafa ofan af fyrir sér með lauslæti. Í 3. mgr. var gert refsivert að stuðla 

að útflutningi nokkurs manns úr landi í því skyni að hann hefði ofan af fyrir sér erlendis með 

lauslæti, ef sá sem flytja átti út væri yngri en 21 árs eða honum væri ókunnugt um tilganginn 

með förinni. 

Bæði í 181. gr. sem og 206. gr. hgl. var það gert refsivert að hafa ávinning af því að aðrir 

fengju greitt fyrir samfarir eða önnur kynferðismök. Þá var einnig óheimilt að hafa eigið 

viðurværi af lauslæti. Það er því ljóst að við setningu almennu hegningarlaganna var áherslan 

lögð á að refsa þeim sem seldi vændið eða þeim sem hagnaðist á því en ekki var að finna 

ákvæði sem bannaði kaup á vændi á þeim tíma. Þá má einnig glöggt sjá þá 

hugarfarsbreytingu sem orðið hefur í samfélaginu þegar horft er til 207. gr. hgl. sem bannaði 

kynferðismök gegn greiðslu en þar sagði að hver sem hefði kynferðismök við annan mann, 

sama kyns, fyrir borgun skyldi sæta varðhaldi eða fangelsi allt að 2 árum.  

Áhugavert er að velta því upp hvort setning ákvæðisins hafi verið nauðsynleg í ljósi þess að 

refsiramminn er sá sami og í 181. gr. en sú grein bannar þá þegar að hafa framfærslu sína af 

lauslæti. Þessi grein virðist þó hafa haft þann tilgang að gera kynlíf tveggja aðila af sama kyni 

gegn greiðslu refsivert umfram kynlíf milli tveggja aðila af gagnstæðu kyni. Svo virðist sem 

túlka megi ákvæðið svo að aðeins eitt skipti dugði til þess að vera sakfelldur skv. 207. gr. hgl. 

en ákvæði 181. gr. hgl. gaf til kynna að aðilinn þurfti að hafa framfærslu sína af lauslæti og 

myndi því eitt skipti ekki endilega falla þar undir. Áherslan á þessum tíma var lögð á að 

                                                 
1
 Hér eftir hgl. 

stöðva þá háttsemi að fólk hefði framfærslu sína af lauslæti, enda háttsemi sem ekki var talin 

samfélagslega samþykkt og var því reynt að sporna við henni með þessum hætti.
2
  

Ákvæðin er sneru að sölu vændis og þess að hafa viðurværi sitt af vændi sjálfs síns eða 

annarra breyttust efnislega ekki mikið á komandi áratugum, þó samfélagið hafi farið að gefa 

þeim meiri gaum á 9. og 10. áratug síðustu aldar með tilkomu aukinnar hnattvæðingar, 

strípiklúbba og símakynlífsþjónustu. Umræðan bæði í samfélaginu og á alþingi fór á þessum 

tíma að taka meira mið af því hversu undarlegt væri að refsa þeim sem seldi vændið en ekki 

kaupandanum og vöktu kvenréttindahreyfingar meðal annars máls á þessari stöðu.
3
 

Í framhaldi af umræðu 9. og 10. áratugarins voru nokkrum sinnum lagðar til breytingar á 

ákvæðum sem tóku á vændiskaupum og sneru þær tillögur að því að gera kaup á 

kynlífsþjónustu refsiverð. Í einu slíku frumvarpi sem lagt var fram árið 2003 kom fram sú 

tillaga að Íslendingar tækju upp hina svokölluðu sænsku leið, enda fæli hún í sér að refsingin 

yrði færð frá seljanda yfir á þá sem framkölluðu eftirspurnina.
4
 Þá voru einnig unnar skýrslur 

þar sem vændislöggjöfin var skoðuð, bæði hér á landi sem og annarsstaðar, í þeim tilgangi að 

undirbúa mögulegar lagabreytingar í samræmi við bestu þekkingu á þeim tíma.  

Ein slík skýrsla var unnin árið 2002 að frumkvæði Sólveigar Pétursdóttur þáverandi 

dómsmálaráðherra. Var henni falið með skipun nefndar að gera tillögur að breytingum í ljósi 

tveggja skýrslna sem unnar höfðu verið, annars vegar um félagslegt umhverfi vændis hér á 

landi og hins vegar um samanburð á lagaumhverfi Íslands og hinna Norðurlandanna varðandi 

eftirlit með klámi, vændi o.fl. Var nefndinni meðal annars falið að gera tillögur að úrbótum 

og fara yfir gildandi refsilög varðandi vændi og kynferðislega misnotkun.
5
 Varðandi 

vændisákvæðin lagði nefndin það til að fella þágildandi 1. mgr. 206. gr. hgl. úr lögunum, en 

hún hafði verið sett í lögin árið 1992. Taldi nefndin að þeir sem seldu sig væru í flestum 

tilvikum fórnarlömb fíkniefna, kynferðislegrar misnotkunar eða væru á annan hátt í 

viðkvæmdri stöðu og því þyrfti að hjálpa þeim en ekki refsa. Nefndin taldi margt mæla með 

því að gera kaup á vændi refsiverð en ekki væri unnt að horfa fram hjá vandamálum sem 

fylgt gætu slíkri lagasetningu. Nefndin taldi að hætta yrði á því að starfsemin færðist 

                                                 
2
 Ragnheiður Bragadóttir, Prostitution – Regler og holdninger i et lille samfund  (Háskólaprent 2011) 65. 

3
 sama heimild, 66-68. 

4
 Starfshópur um mismunandi löggjöf um vændi o.fl. á norðurlöndunum og víðar, „Skýrsla starfshóps sem 

kynnti sér mismunandi löggjöf um vændi o.fl. á norðurlöndunum og víðar“ (Dóms- og kirkjumálaráðuneytið 

2006) 14 <https://www.innanrikisraduneyti.is/media/Skyrslur/DKM_vaendi_feb2006.pdf> skoðað 20. janúar 

2016. 
5
 Nefnd um tillögur um úrbætur vegna kláms og vændis, „Skýrsla nefndar sem falið var að gera tillögur um 

úrbætur vegna kláms og vændis“ (Dómsmálaráðuneytið 2002) 4   

<https://www.innanrikisraduneyti.is/media/Skyrslur/vaendiogklam.pdf> skoðað 20. janúar 2016. 

neðanjarðar, að vændismiðlarar yrðu nær ósnertanlegir þar sem ekki fengjust vitni gegn þeim 

og að lokum taldi nefndin að horfa yrði til þess að Svíum, sem væru leiðandi á þessu sviði, 

hefði enn ekki tekist að laga þann sönnunarvanda sem stæði í vegi fyrir sakfellingum vegna 

brota á lögunum. Því taldi nefndin ekki unnt að mæla með því, á þeim tímapunkti, að lög 

yrðu sett sem kvæðu á um að kaup á kynlífsþjónustu yrðu gerð refsiverð.
6
 

Það leið þó ekki á löngu frá því að skýrslan leit dagsins ljós þar til vændiskaupaákvæðunum 

var breytt. Fyrsta skrefið var stigið með lögum nr. 61/2007, þar sem þágildandi 1. mgr. 206. 

gr. hgl. um refsinæmi þess að stunda vændi sér til framfærslu féll á brott og að ákvæðið tæki 

aðeins til þess að refsivert væri að hagnýta sér vændi annarra. Tveimur árum síðar var 

ákvæðinu breytt aftur og núgildandi ákvæði sem bannar kaup á vændi lögfest að sænskri 

fyrirmynd. 

3. Núgildandi ákvæði um vændiskaup í íslenskri löggjöf 

Núgildandi ákvæði um vændiskaup má finna í 206. gr. almennra hegningarlaga nr. 19/1940. Í 

1. og 2. málsgrein ákvæðisins má finna bann við því að greiða eða heita greiðslu fyrir kaup á 

vændi. Varðar það sektum eða fangelsi allt að einu ári, sbr. 1. mgr. ákvæðisins, en ef 

vændissalinn er undir átján ára aldri, þá varðar brotið allt að tveggja ára fangelsi, sbr. 2. mgr. 

Í 3. mgr. 206. gr. hgl. er fjallað um að hafa atvinnu eða viðurværi sitt af vændi annarra og 

varðar það allt að fjögurra ára fangelsisvist. Sama refsing er lögð við því að ginna, hvetja eða 

aðstoða barn yngra en 18 ára til vændis eða að stuðla að því að nokkur maður flytji úr landi 

eða til landsins í því skyni að hann stundi vændi sér til viðurværis, sbr. 4. og 5. mgr. sömu 

greinar.  

Þá er einnig óheimilt að stuðla með ginningu, hvatningu eða milligöngu til þess að aðrir hafi 

samræði eða önnur kynferðismök gegn greiðslu eða að hafa tekjur af vændi annarra og varðar 

það allt að fjögurra ára fangelsi en sektum eða fangelsi allt að einu ári ef hinn brotlegi á sér 

málsbætur, sbr. 6. mgr. 206. gr. hgl. Einnig er óheimilt í opinberri auglýsingu að bjóða fram, 

miðla eða óska eftir kynmökum og getur slíkt varðað sektum eða fangelsi allt að 6 mánuðum, 

sbr. 7. mgr. 206. gr. hgl. 

Eins og sjá má hefur löggjafinn tekið upp þá stefnu að refsa kaupendum vændis, en einnig 

þriðja aðila sem hagnast á því. Með þessu tók löggjafinn upp hina vel þekktu sænsku leið 

þegar kemur að vændislöggjöf, en sú leið hafði meðal annars breiðan stuðning 

                                                 
6
 sama heimild, 33. 

kvennahreyfinga og femínistafélaga hér á landi. Árið 2003 skoruðu 14 slík samtök á Alþingi 

að banna kaup á vændi, en það voru Bríet – félag ungra femínista, Femínistafélag Íslands, 

Kvenfélagasamband Íslands, Kvennaathvarfið, Kvennakirkjan, Kvennaráðgjöfin, 

Kvenréttindafélag Íslands, Neyðarmóttaka vegna nauðgunar, Stígamót, Tímaritið Vera, 

UNIFEM á Íslandi, Félag kvenna í læknastétt á Íslandi, Landssamband framsóknarkvenna og 

V-dagssamtökin.
7
 Á vettvangi Alþingis voru skiptar skoðanir um frumvarpið þó flestir væru 

því fylgjandi og fór atkvæðagreiðsla um frumvarpið þannig að 27 sögðu já, 3 nei, 16 greiddu 

ekki atkvæði og 17 voru fjarstaddir.
8
 Það voru aðeins þingmenn Sjálfstæðisflokksins sem 

greiddu atkvæði á móti frumvarpinu. Aðrir voru því fylgjandi eða sátu hjá. Má því segja að 

ágæt samstaða hafi verið um frumvarpið þó að þingmenn hafi viðurkennt að fáar rannsóknir 

stæðu að baki þessari leið á þeim tíma. Þá var þeim meðal annars umhugað um skilaboðin 

sem send væru með lagasetningunni og að jafna ákveðið valdamisræmi milli kaupanda og 

seljanda.
9
 

3.1 Háttsemi sem fellur undir 1. mgr. 206. gr. hgl. 

Í 1. mgr. 206. gr. hgl. segir: „Hver sem greiðir eða heitir greiðslu eða annars konar 

endurgjaldi fyrir vændi skal sæta sektum eða fangelsi allt að 1 ári.“ 

Við mat á því hvaða háttsemi fellur undir greinina telur höfundur að hafa þurfi meginreglur 

refsiréttarins í huga, þá sérstaklega meginregluna um aðgengileika og skýrleika refsiákvæða 

og meginregluna um að skýra beri refsiákvæði sakborningi í hag, en reglan um skýrleika 

refsiákvæða hefur mikla þýðingu við skýringu refsiákvæða.
10

 Þó ákvæðið virðist við fyrstu 

sýn vera auðskilið og einfalt, þá vakna ákveðnar spurningar við lestur ákvæðisins og verður 

reynt að svara þeim helstu hér á eftir með vísan í lögskýringargögn og dóma. 

Fyrsta spurningin sem spyrja mætti er um hvernig greiðslu eða endurgjald sé að ræða, hvort 

gert sé skilyrði um form greiðslunnar eða til hvers hún er greidd. Í greinargerð með lögum nr. 

54/2009 um breytingu á lögum nr. 19/1940 segir í almennum athugasemdum:  

Ekki skiptir máli í hvaða formi greiðslan er. Hún getur verið peningar, áfengi eða 

fíkniefni, hlutir eða eitthvert viðvik, greiði eða þjónusta. Þá er ekki áskilið að 

greiðslan eða loforð um hana renni til þess sem veitir þjónustuna enda háttsemi 

milligöngumanns refsiverð skv. 4. mgr. 206. gr. hegningarlaga. 

                                                 
7
 Alþt. 2008-2009, A-deild, 583 – 342. mál.  

8
 sama heimild. 

9
 Alþt. 2008-2009, B-deild, 342. mál, 134. fundur Álfheiður Ingadóttir skoðað 23. janúar 2016. 

10
 Jónatan Þórmundsson, Afbrot og refsiábyrgð I (Háskólaútgáfan 1999) 235. 

Með hliðsjón af þessum athugasemdum má ætla að undir greiðslu skv. ákvæðinu falli í raun 

allt endurgjald, óháð form þess. Þá er einnig vert að nefna að ekki sé áskilið að greiðslan eða 

loforð um hana renni til þess sem veiti þjónustuna, enda sé háttsemi milligöngumanns 

refsiverð skv. 4. mgr. 206. gr. hgl.  

Þá mætti velta því upp hvaða háttsemi fellur undir ákvæðið og hvað felst í orðinu vændi. Í a-

lið V. kafla athugasemda með frumvarpi því sem varð að lögum nr. 61/2007 um breytingu á 

almennum hegningarlögum kemur eftirfarandi skilgreining fram á hugtakinu vændi: 

Við skilgreiningu á hugtakinu vændi má leggja til grundvallar almenna málvenju, 

þannig að vændi feli það í sér að annar aðilinn þiggi greiðslu af hinum fyrir 

kynferðisathafnir, þ.e. samræði eða önnur kynferðismök, sem þeir hafa sín á milli. 

Ekki skiptir máli hvort greiðslan er peningar eða önnur verðmæti.  

Hugtakið hefur ekki verið skilgreint með nákvæmum hætti í dómaframkvæmd, þar sem þau 

mál sem komið hafa til kasta dómstóla hingað til hafa hvorki reynt á ytri mörk ákvæðisins né 

er að finna skýringu á orðinu í greinargerð með frumvarpi því sem varð að lögum nr. 

54/2009. Það hefur þó verið skýrt að nokkru í athugasemdum með frumvarpi því sem varð að 

lögum nr. 61/2007 eins og áður kemur fram. Þess ber samt að geta að refsiákvæðum er varða 

vændi var eins og áður segir breytt aftur árið 2009 og kaup á vændi gerð refsiverð. Í 

athugasemdum með því frumvarpi kom eftirfarandi fram: 

Er frumvarpinu ætlað að lögfesta svokallaða sænska leið sem gerir kaup á vændi 

refsivert en Norðmenn fetuðu nýlega í fótspor Svía með því að kveða á um 

refsinæmi þess að kaupa vændi. 

Þykir því höfundi ljóst að ætlun löggjafans hafi verið að lögfesta ákvæði sem eru efnislega 

samhljóða þeim sænsku, en sú skilgreining á vændi sem komið hafði fram í athugasemdum 

með frumvarpinu árið 2007, er ekki í samræmi við skilgreininguna á vændi í norsku 

lögunum, sérstaklega ekki þegar kemur að jaðartilvikum eða ytri mörkum ákvæðisins. 

Sem dæmi um jaðartilvik má nefna sýningu í gegnum vefmyndavél, þar sem kaupandi greiðir 

fyrir að seljandinn framkvæmi kynferðislegar athafnir á sjálfum sér með það að markmiði að 

fullnægja kynferðislegum hvötum kaupandans. Ólíkt norsku löggjöfinni, þá er ekki ljóst að 

slík háttsemi gæti flokkast undir „vændi“ í skilningi 206. gr. hgl., en í Noregi er 

vændishugtakið skýrt frekar á þann hátt að það eigi ekki aðeins við um samfarir og önnur 

kynferðismök heldur einnig um tilvik þar sem aðili framkvæmir kynferðislegar athafnir á 

sjálfum sér meðan kaupandinn horfir á.
11

 Kemur þessi regla fram í c-lið 316. gr. norsku 

                                                 
11

 Swedish Institute, „Selected extracts of the Swedish government report SOU 2010:49: The Ban against the 

Purchase of Sexual Services. An evaluation 1999-2008“ (Swedish Institute 2010) 40 <https://ec.europa.eu/anti-

hegningarlaganna en í þeim er fjallað um kaup vændis af fullorðnum einstaklingum. Þar 

segir: 

§ 316. Kjøp av seksuelle tjenester fra voksne 

Med bot eller fengsel inntil 6 måneder eller begge deler straffes den som 

a) skaffer seg eller en annen seksuell omgang eller handling ved å yte 

eller avtale vederlag, 

b) oppnår seksuell omgang eller handling ved at slikt vederlag er avtalt 

eller ytet av en annen, eller 

c) på den måten som beskrevet i bokstav a eller b får noen til å 

utføre handlinger som svarer til seksuell omgang med seg selv. 

Er den seksuelle omgang eller handling skjedd på en særlig krenkende måte, 

uten at forholdet straffes etter strengere bestemmelser, er straffen bot eller 

fengsel inntil 1 år. (áherslubreytingar höfundar) 

Því má slá því föstu að jaðartilvik líkt og það sem nefnt var að ofan, falli innan ramma norska 

ákvæðisins, en óljóst er með íslensku aðlögunina.  

Velta má upp tveimur mögulegum túlkunarleiðum á inntaki vændishugtaksins í þessu 

samhengi. Annars vegar má nefna ákvarðandi þrönga túlkun á orðinu sem felur í sér að kaup 

á vændi eigi sér aðeins stað þegar greitt er fyrir samfarir eða önnur kynferðismök, en ekki svo 

dæmi sé nefnt kynlífsathafnir í vefmyndavél líkt og lýst var að framan. Hins vegar má túlka 

hugtakið með rýmkandi túlkun en undir það getur þá fallið samræði, önnur kynferðismök og 

greiðsla fyrir athafnir sem hafa kynferðislegan tilgang. Í réttarframkvæmd er rýmkandi túlkun 

sjaldgæf sem grundvöllur sakfellingar eða í tilvikum þar sem hún er sakborningi í óhag, þó til 

séu dæmi um slíkt, sbr. dóm Hæstaréttar frá 20. júní 1938 í máli nr. 84/1937 (Hrd. 84/1937) 

en í málinu taldi Hæstiréttur ekki unnt að fallast á með héraðsdómi að brotaþoli hefði gert 

verulegar tilraunir til að komast á brott af heimili því sem henni var haldið á. Hæstiréttur 

féllst þó að öðru leyti á röksemdir héraðsdóms sem túlkaði frelsissviptingarákvæði þágildandi 

hegningarlaga rúmt og félli þar undir að atlæti ákærðu hefðu lamað viljaþrek brotaþola.
12

  

Þar sem dómaframkvæmd hefur ekki tekið á þessu atriði telur höfundur ekki unnt að komast 

að annarri niðurstöðu, með hliðsjón af meginreglum um að túlka skuli vafa sakborningi í hag 

og um skýrleika refsiákvæða, en að túlka skuli ákvæðið þröngt þannig að það nái aðeins yfir 

samræði og önnur kynferðismök ólíkt því sem norska fyrirmyndin gerir. Fær þessi túlkun 

                                                                                                                                                        
trafficking/sites/antitrafficking/files/the_ban_against_the_purchase_of_sexual_services._an_evaluation_1999-

2008_1.pdf> skoðað 22. janúar 2016. 
12

 Jónatan Þórmundsson (n. 10) 243. 

stoð í greinargerð með frumvarpi því sem varð að lögum nr. 54/2009 um breytingu á lögum 

nr. 19/1940, en þar segir í II. kafla að nú þegar sé kveðið á um í 4. mgr. 202. gr. 

hegningarlaga að hver sem greiðir barni eða ungmenni yngra en 18 ára endurgjald gegn því 

að hafa við það samræði eða önnur kynferðismök skuli sæta allt að tveggja ára fangelsi.
13

 

Skilja má athugasemdina með þeim hætti að ætlunin hafi verið að ná yfir þessa sömu 

háttsemi. Er þessi túlkun einnig í samræmi við þá skilgreiningu á hugtakinu vændi sem kom 

fram í athugasemdum við frumvarp það sem varð að lögum nr. 61/2007 um breytingu á 

almennum hegningarlögum.  

Má því ætla að þrátt fyrir áðurnefndan vilja löggjafans til að taka upp sænsku leiðina að 

sænskri og norskri fyrirmynd, þá hafi annað hvort misfarist að uppfæra vændishugtakið í 

samræmi við þann vilja, eða að löggjafinn hafi einfaldlega ákveðið að vændishugtakið skyldi 

vera þrengra en í norsku fyrirmyndinni, en um það er ekki hægt að fullyrða. 

3.2 Tilraun til vændiskaupa 

Mörkin milli tilraunar og fullframins brots geta verið óskýr, enda engin fullgild lagaregla sem 

segir til um hvenær brot telst vera fullframið í núgildandi hegningarlögum. Slík regla var þó 

til staðar í hegningarlögunum frá árinu 1869, en þar sagði í 45. gr.: 

Ekki ber að álíta neitt afbrot fullkomnað fyrr en allt það er framkvæmt, sem til 

þess afbrots heyrir að lögum, þó maður sá, er verkið vann, hafi gjört allt það sem 

hann ætlaði sér að gjöra til þess að koma fram þeim ásetningi sínum að drýgja 

afbrotið. 

Hefur þessi regla haldið gildi sínu sem skýringarregla við núgildandi hegningarlagaákvæði 

þrátt fyrir að vera fallin á brott úr lögunum.
14

 Velta má upp tveimur mögulegum 

túlkunarleiðum þegar kemur að mörkum tilraunar og fullframins brots í tilfelli 1. mgr. 206. 

gr. hgl. Fyrst má nefna þá túlkun að fullframningarstigið á brotinu sé fært fram í 

verknaðarlýsingu með því að telja brot fullframið þegar aðili greiðir eða heitir greiðslu fyrir 

vændi. Samkvæmt þeirri túlkun má ætla, að nóg sé að einstaklingur hafi boðið fram greiðslu 

fyrir vændi til þess að vera talinn sekur um fullframið brot. Má í því samhengi horfa til þess 

að í 1. mgr. 20. gr. hgl. kemur fram almennt ákvæði um tilraun en þar segir: 

Hver sá, sem tekið hefur ákvörðun um að vinna verk, sem refsing er lögð við í lögum 

þessum, og ótvírætt sýnt þann ásetning í verki, sem miðar eða er ætlað að miða að 

framkvæmd brotsins, hefur, þegar brotið er ekki fullkomnað, gerst sekur um tilraun 

til þess. 

                                                 
13

 Alþt. 2008-2009 (n. 7). 
14

 Jónatan Þórmundsson (n. 10) 103. 

Ef þessi túlkun er lögð til grundvallar, þá má sjá að fullframningarstigið hefur verið fært 

fram á þann hátt að það tekur til þess þegar aðili býður greiðslu fyrir vændi, en kynlífið eða 

önnur kynferðismök hafa ekki enn átt sér stað.  

Svo mætti einnig túlka ákvæðið svo að bæði þurfi að greiða eða heita greiðslu sem og að 

kynlífið eða önnur kynferðismök eigi sér stað til þess að um fullframið brot sé að ræða. Sú 

túlkun ákvæðisins byggir á því að fullframningarstigið sé ekki fært fram, heldur sé 

löggjafinn að tryggja að refsað sé fyrir vændiskaup, hvort sem greiðsla hafi farið fram eða 

ekki. Með þessu orðalagi væri einnig tryggt að sá sem heitir greiðslu, en hefur engan hug á 

að greiða hana falli undir gildissvið ákvæðisins. 

Má því velta upp þeirri spurningu hvort eigi að sækja aðila til sakar fyrir fullframin 

vændiskaup, eða aðeins tilraun til vændiskaupa, ef sá aðili hefur aðeins boðið greiðslu fyrir 

kynlíf eða önnur kynferðismök. Á þetta atriði hefur reynt í dómi Hæstaréttar frá 20. 

september 2012 nr. 200/2012 (Tilraun til vændiskaupa). Í dómnum var niðurstaða 

meirihluta Hæstaréttar sú, þvert á niðurstöðu eins Hæstaréttardómara og fjölskipaðs 

héraðsdóms, að sú háttsemi að leggja fram greiðslu með þeim ásetningi að kaupa vændi, 

væri ekki fullframið brot og sakfelldi dómurinn sakborninginn fyrir tilraun til vændiskaupa. 

Er þetta eina fordæmi Hæstaréttar sem tekur á þessu atriði og er því ekki unnt annað en að 

telja að síðari túlkunarmöguleikinn sem farið var yfir að ofan sé gildandi réttur, þó óljóst sé 

nákvæmlega á hvaða grunni Hæstiréttur byggi niðurstöðu sína eins og farið verður yfir í 

kafla 4.1.1. 

4. Dómafordæmi eftir að sænska leiðin tók gildi hér á landi 

Til þess að átta sig betur á inntaki vændiskaupaákvæðis 1. mgr. 206. gr. hgl. eins og það er 

eftir upptöku hinnar svokölluðu sænsku leiðar verður að horfa til dóma sem fallið hafa eftir 

árið 2009 þar sem reynt hefur á greinina. Sökum þess hve fáir hæstaréttardómar hafa fallið 

síðan lögunum var breytt, mun einnig vera stiklað á stóru í dómaframkvæmd héraðsdóms, 

þó það séu aðeins dómar Hæstaréttar sem hafi eiginlegt fordæmisgildi hér á landi.
15

 

4.1 Dómafordæmi Hæstaréttar þar sem reynir á brot gegn 1. mgr. 206. gr. hgl. 

Í þessum kafla verður farið yfir þá dóma Hæstaréttar þar sem reynt hefur á 1. mgr. 206. gr. 

hgl. og inntak ákvæðisins verið skýrt. Skoðaðir verða þrír dómar Hæstaréttar og í samhengi 

við einn þeirra, Hrd. 200/2012 (Tilraun til vændiskaupa) verður dómur sænska 

                                                 
15

 Jón Steinar Gunnlaugsson, Um fordæmi og valdmörk dómstóla, (Lagadeild Háskólans í Reykjavík 2003) 58. 

Landsréttarins yfir Skåne og Blekinge í máli nr. RH 2002:16 reifaður. Er það gert af þeirri 

ástæðu að eins og kemur fram að ofan, þá er sænska vændiskaupaákvæðið fyrirmynd 1. mgr. 

206. gr. hgl. og því eðlilegt að horfa til úrlausna sænskra áfrýjunardómstóla, í þeim tilvikum 

þar sem úrlausnarefnin eru sambærileg. 

4.1.1 Hrd.  200/2012 (Tilraun til vændiskaupa) 

Í dómi Hæstaréttar frá 20. september 2012 í máli nr. 200/2012 (Tilraun til vændiskaupa) 

sem vísað var til í kafla 3.2 reyndi á að ákærði var meðal annars ákærður fyrir vændiskaup 

og þar með brot gegn 1. mgr. 206. gr. hgl. með því að hafa lagt 20.000 krónur á borð í íbúð 

brotaþola og óskað eftir kynlífsþjónustu. Um þetta atriði var ekki deilt og viðurkenndi 

ákærði háttsemina fyrir dómi auk þess að viðurkenna að ásetningur hans hafi staðið til þess 

að greiða fyrir munnmök. Meirihluti Hæstaréttar komst að þeirri niðurstöðu að brotið væri 

ekki fullframið með eftirfarandi rökstuðningi: 

Samkvæmt 1. mgr. 206. gr. almennra hegningarlaga er sú háttsemi refsiverð að 

greiða eða heita greiðslu fyrir vændi. Ljóst er af skýrslum ákærða og brotaþola að 

hann hét henni 20.000 króna greiðslu og lagði hana fram. Brotaþoli hefur neitað 

því að hún hafi orðið við ósk ákærða um kynlíf gegn greiðslu og hafi hún ekki 

tekið við greiðslunni. Samkvæmt þessu hefur ákærði ekki gerst sekur um fullframið 

brot gegn þessu ákvæði almennra hegningarlaga, en háttsemi hans fól í sér tilraun 

til slíks brots, sbr. 1. mgr. 20. gr. laganna. 

Má draga þá ályktun af þessu orðalagi í dómi Hæstaréttar að vegna þess að brotaþoli neitaði 

að verða við ósk ákærða um kynlíf, auk þess að taka ekki við greiðslunni þá hafi aðeins 

verið um tilraun til vændiskaupa að ræða. Hæstaréttardómarinn Ingibjörg Benediktsdóttir 

kemst hins vegar að annarri niðurstöðu í málinu, en hún gerir athugasemd við niðurstöðu 

meirihlutans og telur að háttsemin hafi falið í sér fullframið brot gegn 1. mgr. 206. gr. 

almennra hegningarlaga. Er sú túlkun á ákvæðinu í samræmi við niðurstöðu fjölskipaðs 

héraðsdóms sem taldi brotið fullframið og sakfelldi ákærða fyrir kaup á vændi.  

Niðurstaða meirihluta Hæstaréttar er sérstaklega áhugaverð ef horft er til þess sem áður 

sagði, að þegar texti ákvæðisins er lesinn, ætti almenn málvenja að leiða til þess að nóg hafi 

verið að „heita greiðslu fyrir vændi“ til að um fullframið brot sé að ræða. Í þessu tilviki gekk 

ákærði lengra en svo. Hann játaði að hafa haft ásetning til vændiskaupa og gekk svo langt að 

hann kom með greiðsluna og bauð hana fram. Má því halda fram að hann hafi gengið lengra 

en ákvæðið gerir skilyrði um samkvæmt orðanna hljóðan. Hæstiréttur gæti þó hafa beitt 

ákvarðandi þröngri túlkun við skýringu sína á ákvæðinu og stuðst við áðurnefnda 

skilgreiningu á vændi sem finna má í a-lið V. kafla athugasemda með frumvarpi því sem 

varð að lögum nr. 61/2007 um breytingu á almennum hegningarlögum og farið var yfir í 

kafla 3.1. Þar segir að við skilgreiningu á hugtakinu vændi megi leggja til grundvallar 

almenna málvenju, þannig að vændi feli það í sér að annar aðilinn þiggi greiðslu af hinum 

fyrir kynferðisathafnir, þ.e. samræði eða önnur kynferðismök, sem þeir hafa sín á milli. 

Meirihluti Hæstaréttar gæti því hafa skýrt vændiskaupaákvæðið með þeim hætti að 

kynferðismökin þurfi að hafa átt sér stað til þess að um fullframið brot sé að ræða, sbr. síðari 

túlkunarmöguleikann sem farið var yfir í kafla 3.2. Væri sá skilningur lagður til grundvallar, 

er ljóst að kynferðismökin sem eiga sér stað, eru talinn efnisþáttur í ákvæðinu, sbr. almenna 

skýringu á fullframningu brots samkvæmt Jónatani Þórmundssyni: 

Afbrot telst fullframið, þegar allir efnisþættir verknaðar eru fram komnir, sem 

hlutaðeigandi refsiákvæði tilgreinir eða hefur að geyma í verknaðarlýsingu sinni.
16

 

Gagnrýna má meirihluta Hæstaréttar fyrir að skýra ekki betur hvers vegna dómurinn telur að 

brotið skyldi heimfært sem tilraun til vændiskaupa í stað þess að vera fullframið brot, sér í 

lagi þar sem fjölskipaður héraðsdómur ásamt minnihluta Hæstaréttar hafði skilið ákvæðið 

með þeim hætti að um fullframið brot væri að ræða. Höfundur veltir að ofan upp þeirri 

skýringu að túlkunin hafi ráðist á skilgreiningunni á vændi sem finna má í athugasemdum 

með frumvarpi því sem varð að lögum nr. 61/2007 um breytingu á almennum 

hegningarlögum, en það er þó alls kostar óvíst, þar sem Hæstiréttur tók það ekki fram auk 

þess sem það væri fremur þröng túlkun á texta ákvæðisins. Almennt séð ber að skýra 

refsiákvæði þröngt, en það er í samræmi við meginreglur á sviði refsiréttar sem meðal annars 

birtast í 1. mgr. 69. gr. stjórnarskrár lýðveldisins Íslands nr. 33/1944 og 1. mgr. 1. gr. hgl.
17

 

Hins vegar kann slík lögskýring ekki að vera þörf ef tilvik rúmast auðsjáanlega innan texta 

lagaákvæðisins, eins og höfundur telur að bæði minnihluti Hæstaréttar sem og fjölskipaður 

héraðsdómur hafi lagt til grundvallar. 

Þó höfundur telji að gagnrýna megi meirihluta Hæstaréttar fyrir að skýra ekki betur hvers 

vegna hann komst að þeirri niðurstöðu að um tilraun væri að ræða, telur höfundur mörg rök 

standa að því að þetta sé rétt niðurstaða. Til þess að varpa frekara ljósi á þá fullyrðingu og 

niðurstöðu Hæstaréttar, er unnt að horfa til fyrirmyndar frá sænskum dómstólum, en eins og 

áður sagði eru íslensku lögin byggð á þeim sænsku. Í dómi Landsréttar Skåne og Blekinge frá 

6. mars árið 2002 nr. RH 2002:16 var maður ákærður fyrir tilraun til vændiskaupa með því 

að hafa á Celsiusgötu í Malmö leitast við að eiga kynferðismök við konu gegn fimmhundruð 

dollara greiðslu. Tók maðurinn konuna upp í bíl sinn og keyrðu þau heim til hennar, en áður 

                                                 
16

 Jónatan Þórmundsson (n. 10) 103. 
17

 Davíð Þór Björgvinsson, Lögskýringar – Kenningar, aðferðir og sjónarmið við skýringu og beitingu laga 

(JPV ÚTGÁFA 2008) 167. 

en kynferðismökin áttu sér stað greip lögregla inn í atburðarrásina og stöðvaði hana. Í þessu 

tilviki reyndi því á hvort um væri að ræða fullframin vændiskaup eða aðeins tilraun til 

vændiskaupa, en maðurinn hafði játað þá háttsemi að hafa ætlað að kaupa sér 

vændisþjónustu. Í dómi Landsréttar segir: 

Försök till köp av sexuella tjänster är straffbart enligt 23 kap. brottsbalken. 

Rimligen måste förbudet mot köp av en sexuell tjänst förstås så att själva 

den sexuella förbindelsen rent fysiskt måste ha påbörjats för att ett 

fullbordat brott skall anses vara begånget. Försöksbestämmelsen skulle 

annars bli tämligen meningslös. 

Landsréttur komst að þeirri niðurstöðu að loforð um greiðslu fyrir vændi, án þess að 

kynferðisathöfn væri hafin, væri aðeins tilraun til vændiskaupa en ekki fullframin 

vændiskaup. Dómurinn staðhæfði að ef loforð um greiðslu væri nóg, þá væri tilraunarákvæði 

hegningarlaganna ónothæft og tilgangslaust, enda nánast öll brot þá fullframin strax á 

upphafsstigi. Vera má að meirihluti Hæstaréttar hafi meðal annars horft til dómafordæma frá 

Svíþjóð, enda fyrirmyndin að íslensku vændislöggjöfinni fengin þaðan og því eðlilegt að 

horfa þangað þegar kemur að fordæmum og mögulegum túlkunarleiðum. Það ber að taka fram 

að íslenska löggjöfin og sú sænska eru ekki nákvæmlega eins, en í báðum tilvikum er þó 

kveðið á um að ákvæðið eigi einnig við um þau tilvik þar sem greiðslu hafi verið lofað þó hún 

hafi ekki endilega verið reidd af hendi. Er niðurstaða Landsréttar í Svíþjóð því í samræmi við 

þann skýringarkost að fullframningarstig ákvæðisins sé í raun ekki fært fram eins og ætla 

mætti við fyrstu skoðun á ákvæðinu.  

Þar sem skýringar meirihluta Hæstaréttar varpa ekki með skýrum hætti ljósi á það á hverju 

ákvörðunin var byggð, telur höfundur erfitt að ákvarða hversu víðtækt fordæmisgildi 

dómsins er. Svo virðist sem nokkur óvissa ríki um fordæmisgildið og túlkun Hæstaréttar á 

mörkum tilraunar og fullframins brots þegar kemur að vændiskaupum skv. 1. mgr. 206. gr. 

hgl. en þá óvissu má sjá í réttarframkvæmd héraðsdóms, sbr. dóm Héraðsdóms Reykjavíkur 

í máli nr. S-819/2014, sem farið verður ítarlega yfir í kafla 4.2.3.  

4.1.2 Hrd. 526/2013 (Endurgjald fyrir vændi) 

Í dómi Hæstaréttar frá 31. október 2013 nr. 526/2013 (Endurgjald fyrir vændi) var K 

ákærður fyrir kynferðisbrot gegn A, B, C og D, en hann notfærði sér það að þeir gátu ekki 

spornað gegn verknaðinum sökum andlegrar fötlunar. Þá hafði K í sumum tilvikum greitt 

fyrir kynferðismökin og var hann því bæði ákærður fyrir nauðgun, sbr. 2. mgr. 194. gr. hgl. 

sem og fyrir kaup á vændi, sbr. 1. mgr. 206. gr. sömu laga. Dómurinn er áhugaverður fyrir 

margar sakir, en meðal álitaefna í dómnum er munurinn á því hvað taldist refsivert fyrir og 

eftir breytingarnar á almennu hegningarlögunum sem áttu sér stað árið 2009 með upptöku 

sænsku leiðarinnar líkt og farið var yfir í 2. kafla sem og samspil 2. mgr. 194. gr. og 1. mgr. 

206. gr. hgl. Umfjölluninni hér á eftir verður skipt upp eftir ákæruliðum, en ekki verður 

fjallað um brot ákærða gegn C, þar sem þau brot voru fyrnd, auk þess sem ekki reyndi á 

vændiskaupaákvæði hgl. í þeim ákærulið er sneri að C. 

Ákæruliður vegna brota gegn A. 

K var ákærður fyrir nauðgun og kaup á vændi með því að hafa ítrekað á tímabilinu frá 1995-

2011, stundum með nokkurra mánaða millibili, haft kynferðismök við A og hefði A ekki 

getað spornað við verknaðinum sökum andlegrar fötlunar. Ákærði greiddi A í hvert skipti 

með peningum, strætisvagnamiðum, áfengi eða sígarettum. Í niðurstöðu héraðsdóms sem 

Hæstiréttur staðfesti sagði að ákærði væri sakfelldur fyrir brot gegn 2. mgr. 194. gr. hgl., en 

þar sem miða yrði við að brotunum hefði lokið árið 2008, þá væri hann ekki sekur um 

vændiskaup, enda þau ekki gerð refsiverð fyrr en árið 2009, sbr. umfjöllun í 2. kafla. 

Ákæruliður vegna brota gegn B. 

K var ákærður fyrir nauðgun og kaup á vændi með því að hafa ítrekað frá árinu 2007 og fram 

í desember 2012 haft kynferðismök við B og notfært sér að hann gat ekki spornað við 

verknaðinum sökum andlegrar fötlunar en samkvæmt ákæru greiddi hann B fyrir í hvert 

skipti með peningum, mat, áfengi eða sígarettum. Taldi ákæruvaldið brot hans bæði falla 

undir 2. mgr. 194. gr. hgl. sem og 1. mgr. 206. gr. sömu laga eftir 1. maí 2009. Ákærði 

hafnaði því að hafa greitt B fyrir vændi. Hann játaði að hafa látið B í té mat, peninga, 

strætisvagnakort, sígarettur og bjór en það hefðu ekki verið greiðslur fyrir kynferðismök. Þar 

sem hann hafði viðurkennt hjá lögreglu að hann hefði verið að greiða fyrir kynferðismök og 

skýringar hans á breyttum framburði þóttu ekki trúverðugar, var hann einnig sakfelldur fyrir 

vændiskaup vegna þeirra skipta sem átt höfðu sér stað eftir 1. maí 2009. Í dómi héraðsdóms 

sem staðfestur var af Hæstarétti segir einnig: 

Greiðsla fyrir kynferðismök fellur ekki undir verknaðarlýsingu 2. mgr. 194. laga 

nr. 19/1940 og tæmir ákvæðið því ekki sök gagnvart 1. mgr. 206. gr. laganna. 

Verður ákærði því samhliða sakfelldur fyrir brot gegn 1. mgr. 206. gr. laga nr. 

19/1940 frá 1. maí 2009. 

Með þessum dómi var gefin sterk vísbending um hvernig vændiskaupaákvæði 1. mgr. 206. gr. 

hgl. og nauðgunarákvæði 2. mgr. 194. gr. skuli beitt í sameiningu þegar reynir á tilvik þar sem 

bæði er um að ræða brot gegn kynfrelsi, en einnig greiðslu í einu eða öðru formi til brotaþola í 

því skyni að fá hann til samræðis við geranda. 

Ákæruliður vegna brota gegn D. 

K var ákærður fyrir nauðgun og kaup á vændi með því að hafa í a.m.k. 4 skipti á tímabilinu 

2011-2012 haft kynferðismök við D. Með því notfærði hann sér aðstöðu sína þar sem D gat 

ekki spornað við verknaðinum sökum andlegrar fötlunar, en K greiddi honum í peningum í 

hvert skipti. Ákærði viðurkenndi kynferðisleg samskipti sín við D en eins og í ákæruliðnum 

sem sneri að B, neitaði hann sök varðandi vændiskaup. Í niðurstöðum héraðsdóms sem 

staðfestur var af Hæstarétti kom fram að dóminum þótti ljóst að peningagreiðslur K til D 

hefðu í raun verið greiðslur fyrir kynlíf og reiddar af hendi í því skyni að fá brotaþola til sín 

aftur. Að öðru leyti er vísað í rökstuðning við ákæruliðinn sem sneri að B. 

Samantekt úr dóminum. 

Þessi dómur er ekki jafn mikilvægur við afmörkun á inntaki vændiskaupaákvæðis 1. mgr. 

206. gr. hgl. og dómurinn, Tilraun til vændiskaupa, en staðfestir þó og skýrir viss atriði. 

Fyrst má nefna að í ákæruliðnum sem snýr að brotum gegn B var staðfest að form eða 

upphæð greiðslu skipti ekki máli. K greiddi B fyrir með sígarettum, lágum fjárhæðum, mat 

og áfengi, en dómurinn gerði engan greinarmun á þessu formi greiðslu. 

Vert er að skoða sérstaklega rökstuðninginn fyrir niðurstöðu dómsins þegar kemur að 

ákæruliðnum sem sneri að brotum gegn D: 

Ákærði kvað greiðslur sínar til D ekki hafa verið vegna kynlífs, heldur hafi þetta 

verið bensínpeningar. Þá neitaði hann því að D væri sá maður sem hann hefði 

greint frá í skýrslu hjá lögreglu 9. janúar sl. Kom þar fram hjá ákærða að hann hafi 

átt kynferðisleg samskipti við mann sem hafi verið í bílabraski og hafi vantað 

peninga vegna þess. Það hafi komið fyrir að hann hafi greitt honum fyrir 

kynlífsgreiða og það hafi verið samþykkt af þeim báðum. Þrátt fyrir þennan 

framburð ákærða þykir dóminum ljóst að peningagreiðslur hans voru í raun 

greiðslur fyrir kynlíf og reiddar af hendi í því skyni að fá brotaþola til þess að koma 

til hans aftur. 

Niðurstaðan um sakfellingu vegna vændiskaupa virðist að stórum hluta byggð á því að 

greiðslurnar hafi verið reiddar af hendi í því skyni að fá brotaþola til þess að koma aftur til 

dómfellda, þar sem hann hafi svo misnotað hann kynferðislega. Má velta upp þeirri spurningu 

hvort um sé að ræða sérstakt brot, þar sem greiðslan sé fyrir vændi, eða hvort greiðslan sé 

einfaldlega leið K til þess að fá brotaþola til sín með það að markmiði að brjóta á honum. 

Hæstiréttur kemst að þeirri niðurstöðu að um sérstakt brot sé að ræða, brot gegn 1. mgr. 206. 

gr. hgl. Þetta er um margt áhugaverð niðurstaða hjá Hæstarétti, sér í lagi ef horft er til þeirra 

túlkunarmöguleika sem settir voru fram í kafla 3.2 og niðurstöðu Hæstaréttar í málinu, Tilraun 

til vændiskaupa, sem reifað var hér að framan sem og niðurstöðu ákæruliðar vegna brota gegn 

B í þessu máli. Ef sá skýringarkostur er tekinn, að í ákvæði 1. mgr. 206. gr. hgl. felist að til 

þess að um fullframin vændiskaup sé að ræða, þá þurfi kynmök að eiga sér stað, mætti spyrja 

hvort ákvæði 2. mgr. 194. gr. hgl. geti tæmt sök gagnvart 1. mgr. 206. gr. hgl. sökum þess að 

þá er um árekstur refsiákvæða að ræða. Árekstur refsiákvæða er það kallað þegar 

verknaðarlýsingar refsiákvæða taka til sömu háttseminnar. Í slíkum tilvikum tæmir 

annaðhvort annað brotið sök gagnvart hinu, eða þeim er beitt samtímis um afbrotið.
18

 Þessu til 

stuðnings má horfa til þess að 1. mgr. 244. gr. hgl. um þjófnað tæmir sök gagnvart 231. gr. 

hgl. um húsbrot. Þó ekkert segi í 1. mgr. 244. gr. hgl. um að ryðjast heimildarlaust inn í hús 

eða skip annars manns, þá er sú háttsemi talin vera hluti af þjófnaðarbrotinu í þeim tilvikum 

þar sem innbrotið er framið með það að markmiði að taka ófrjálsri hendi eigur annarra.  

Þar sem Hæstiréttur hefur eins og áður sagði staðhæft að greiðsla fyrir kynferðismök falli ekki 

undir verknaðarlýsingu 2. mgr. 194. gr. hgl. þá tæmi ákvæðið ekki sök gagnvart 

vændiskaupaákvæðinu. Má velta því upp hvort Hæstiréttur beiti í raun þeim skýringarkosti að 

færa fullframningarstigið fram, líkt og fjallað var um í kafla 3.2. Ef svo er, væri Hæstiréttur að 

einblína á greiðslu eða loforð um greiðslu fyrir vændi til þess að um fullframið brot gegn 1. 

mgr. 206. gr. væri að ræða, en að misnotkunin sem fælist í kynferðismökunum væri brot gegn 

2. mgr. 194. gr. Væru þetta því tvö mismunandi og fullframin brot sem sköruðust ekki á og af 

þeim sökum hafi rétturinn komist að því að 2. mgr. 194. gr. geti ekki tæmt sök gagnvart 1. 

mgr. 206. gr. Hinn möguleikinn er sá að Hæstiréttur færi fullframningarstigið ekki fram, en þá 

rekast ákvæðin eins og áður sagði á. Bæði taka þau til þeirrar háttsemi að eiga kynferðismök 

við annan aðila, annars vegar með því að greiða fyrir kynferðismökin, sbr. 1. mgr. 206. gr. 

hgl., og hins vegar  að misnota sérástand brotaþola í þeim tilgangi að hafa við hann 

kynferðismök, sbr. 2. mgr. 194. gr. hgl. Þegar slík aðstaða er uppi þurfa dómstólar að skera úr 

um hvort annað ákvæðið skuli tæma sök gagnvart hinu eða hvort beita skuli ákvæðunum 

saman. Í þeim ákærulið sem snýr að brotum gegn D í dómnum Endurgjald fyrir vændi 

virðist sem Hæstiréttur velji þann túlkunarkost að færa fullframningarstigið ekki fram en leysi 

úr árekstri ákvæðanna með því að beita þeim báðum saman um háttsemina. Í 

dómaframkvæmd virðist vera að mótast nokkur festa fyrir þessari skýringu á árekstri 

ákvæðanna, sbr. dóm Héraðsdóms Reykjavíkur í máli nr. S-2/2011 sem betur verður farið yfir 

í kafla 4.2.6. 

Í framburði D kom fram að oftast hefði eitthvað kynferðislegt átt sér stað þegar hann 

heimsótti K, en stundum hefði hann sagt K að hann gæti ekki stoppað lengi hjá honum og þá 

hefði hann engu að síður fengið greidda fjármuni frá K. Þá sagði í mati Ólafs Arnar 

Bragasonar sálfræðings að ákærði notaði aðferðir til að nálgast þessa einstaklinga sem væru 

sambærilegar þeim sem hann hefði notað á börn áður fyrr að hans eigin sögn. Þá sæi K ekki 

sjálfur greiðslurnar til brotaþola sem greiðslu fyrir kynlíf. Dómurinn taldi hins vegar eins og 

kemur fram að framan að þrátt fyrir þetta væru greiðslurnar í raun skipti fyrir kynlíf og má 

draga þá ályktun að greiðslur milli aðila, sem ekki eru þó beintengdar ákveðnu skipti eða bein 

greiðsla fyrir kynlíf, geti talist til greiðslu vegna vændiskaupa sé litið til heildarsamhengis 

samskipta þeirra aðila. Þó er þetta aðeins ályktun sem höfundur dregur af niðurstöðu dómsins, 

en er engu að síður vísbending um inntak vændiskaupaákvæðisins og það hvernig dómstólar 

myndu sem dæmi horfa á reglulegar leigugreiðslur eða aðrar greiðslur fyrir uppihald aðila, þar 

sem greiðandi sækir svo í kynferðislegt samneyti við þann sem fær greiðslurnar, þó 

greiðslurnar séu ekki beintengdar kynferðislega samneytinu. 

4.1.3 Hrd. 548/2013 (Áhugaljósmyndarinn) 

Í dómi Hæstaréttar 21. nóvember 2013 í máli nr. 548/2013 (Áhugaljósmyndarinn) reyndi á 

fjölda brota, bæði gegn kynferðisbrotakafla almennu hegningarlaganna en einnig á brot á 

barnaverndarlögum nr. 80/2002. Í þessari ritgerð verður aðeins skoðaður IV. ákæruliður í 

ákæru ríkissaksóknara dagsettri 8. mars. 2013, en í málinu lágu fyrir tvær ákærur, sú síðari 

dagsett 4. apríl 2013. 

Í IV. ákærulið var ákærði sakaður um kynferðisbrot gegn D, sem þá var 16 ára, með því að 

hafa í ágúst 2011 í samskiptum á Internetinu við hana heitið henni greiðslu gegn því að hún 

hefði önnur kynferðismök en samræði við karlmann, sem reyndist vera ákærði sjálfur. 

Ákærði notaðist við notendanafnið „Fyrirsætu vantar“, taldi D trú um að aðili nokkur vildi 

taka myndir af kynferðismökum hennar með karlmanni, með því skilyrði að áður en til 

myndatökunnar kæmi myndi hún hitta mann til undirbúnings og hafa við hann kynferðismök. 

D sagði ákærða að hún væri 18 ára og samþykkti að hitta karlmanninn, sem reyndist vera 

ákærði, þrisvar sinnum og höfðu þau kynferðismök gegn því að ákærði myndi greiða henni 

100.000 kr. Það loforð hækkaði upp í allt að 300.000 kr. sem ákærði greiddi þó aldrei. 

Háttsemi ákærða virðist í fyrstu heimfærast undir 3. mgr. 202. gr. hgl., sem segir að hver sem 

með blekkingum, gjöfum eða á annan hátt tælir barn yngra en 18 ára til samræðis eða annarra 

kynferðismaka skuli sæta fangelsi allt að fjórum árum. Stúlkan D var 16 ára, ákærði tældi 

hana og blekkti með loforði um greiðslur sem aldrei skiluðu sér auk þess sem hann átti við 

hana önnur kynferðismök. Verkþættir ákvæðisins eru því allir uppfylltir og má því velta upp 

hvers vegna ákæruvaldið kýs að heimfæra háttsemi ákærða undir vændiskaupaákvæði 1. mgr. 

206. gr. hgl., sem við liggur allt að 2 ára fangelsisrefsing, en ekki áðurnefnds tælingarákvæðis 

3. mgr. 202. gr. hgl. sem við liggur allt að 4 ára fangelsisrefsing. Vandi ákæruvaldsins í 

málinu snýr, að því er höfundur telur, að því að brotaþoli sagði ákærða að hún væri 18 ára. Þá 

má velta því upp hvort ákærði hafi ekki gerst brotlegur við 3. mgr. 202. gr. hgl., sbr. 204. gr. 

hgl., en 204. gr. hgl. fjallar um það þegar brot gagnvart 201. gr. og 202. gr. hgl. er framið í 

gáleysi um aldur brotaþola. Í þessu tilviki virðist ákæruvaldið og síðar dómstólar hafa metið 

það svo að ákærði hafi ekki sýnt af sér gáleysi varðandi aldur brotaþola, sökum þess að 

brotaþoli tók sérstaklega fram að hún væri 18 ára og engin sérstök ástæða fyrir því að ákærði 

ætti að efast um þá staðhæfingu. Þar af leiðandi var ólíklegt að sakfelling myndi nást ef ákært 

væri fyrir brot gegn 3. mgr. 202. gr., sbr. 204. gr. hgl. Eftir stendur því vændiskaupaákvæðið, 

sem ákært og sakfellt var fyrir en með þeim orðum að háttsemin væri rétt heimfærð til 

refsiákvæða. 

Vekur þessi dómur upp spurningar hjá höfundi um hvort mögulega sé þarna um gloppu að 

ræða í refsilöggjöfinni, þar sem vændiskaup eru látin ganga yfir það sem annars væri flokkað 

sem tæling. Sú háttsemi að blekkja brotaþola til kynferðismaka við geranda á fölskum 

forsendum eru að mati höfundar ekki hefðbundin vændiskaup og fellur aðeins þar undir 

sökum þess að ekkert annað ákvæði tekur á háttseminni þegar brotaþoli er eldri en 18 ára eða 

gerandi í góðri trú um að svo sé. Ásetningur geranda í svona máli kann að vera annar en hins 

hefðbundna vændiskaupanda, enda ekki ætlunin að greiða með einum eða öðrum hætti fyrir 

kynmökin og brotaþolar eru, t.d í þessu máli, ekki hefðbundnir vændissalar og ekki víst að 

þeir sjái sig sem slíka. Þar af leiðandi á háttsemin sem slík mun betur við tælingarákvæði 3. 

mgr. 202. gr. hgl. heldur en 1. mgr. 206. gr. hgl., ef frá er talið skilyrðið um aldur brotaþola 

og mögulega vitneskju geranda á honum. Þó það eigi ekki beint undir efni þessarar ritgerðar 

leggur höfundur til að þetta sé skoðað frekar og mögulega gerðar úrbætur á almennum 

hegningarlögum í samræmi við niðurstöður þeirra athugana. 

4.2 Dómar héraðsdóms þar sem reynir á brot gegn 1. mgr. 206. gr. hgl. 

Þar sem sjaldan hefur reynt á 1. mgr. 206. gr. hgl. síðan sænska leiðin var tekin upp árið 2009 

telur höfundur mikilvægt að stikla á stóru um framkvæmd héraðsdóms í þeim málum sem 

ekki hefur verið áfrýjað til Hæstaréttar. Dómar héraðsdóms hafa ekki allir verið birtir og er 

því ekki hægt að gera tæmandi rannsókn á fjölda þeirra eða niðurstöðum. Tók höfundur því 

saman þá dóma sem hann taldi að gætu gefið frekari vísbendingar um ytri mörk ákvæðisins 

og gefið skýrari mynd af túlkun dómstóla á þessu frekar nýlega ákvæði hegningarlaganna.  

4.2.1 S-819/2014 (Fullframin vændiskaup) 

Í dómi Héraðsdóms Reykjavíkur frá 20. febrúar 2015 í máli nr. S-819/2014 (Fullframin 

vændiskaup) reyndi á þegar A var ákærður fyrir kynferðisbrot með því að hafa símleiðis 

við konu B, heitið henni greiðslu að fjárhæð 25.000 krónur fyrir vændi og mælt sér mót við 

hana og farið að þeim stað. Var háttsemin heimfærð til 1. mgr. 206. gr. hgl.  

Meðal gagna málsins var hljóðupptaka af símtali milli A og konunnar B þar sem hún sagði 

honum að verð fyrir nudd með „happy ending“ væri 25.000 krónur. A spurði þá hvort hann 

mætti snerta hana, sem hún sagði hann mega gera. Síðar sama dag hringdi hann og sagðist 

vera fyrir utan hjá henni og á hljóðupptökunni mátti heyra hana opna dyrnar að húsinu. Í 

málinu lá ekki fyrir að þau hefðu stundað kynlíf eða önnur kynferðismök og hafnaði A því. 

Engu að síður sagði í niðurstöðukafla dómsins að brotið hefði verið fullframið þegar A 

samþykkti að greiða konunni 25.000 krónur fyrir að hafa við sig kynferðismök. 

Í málinu er álitaefnið ekki ósvipað því sem reyndi á í málinu, Tilraun til vændiskaupa, sem 

rakið var í kafla 4.1.1. Niðurstöðurnar eru þó nokkuð misvísandi og má ætla að það sé af því 

að niðurstöður Hæstaréttar í Tilraun til vændiskaupa hafi verið óljósar og ekki útskýrt hvar 

mörkin milli fullframins brots og tilraunar lægju í raun. Héraðsdómur leysir í þessu tilviki úr 

málinu með þeim hætti að telja brotið fullframið um leið og A samþykkti að greiða B fyrir 

kynferðismökin, en það virðist vera í bága við niðurstöðukaflann úr áðurnefndum 

Hæstaréttardómi. Þar sagði að brotaþoli hefði neitað að hún hefði orðið við ósk ákærða um 

kynlíf gegn greiðslu og að hún hefði ekki tekið við greiðslunni og því væri um tilraun að 

ræða en ekki fullframið brot. Má velta því upp hvort hér sé í raun um að ræða niðurstöður 

sem stangast á við hvor aðra eða hvort þær séu samrýmanlegar. Í niðurstöðu meirihluta 

Hæstaréttar í málinu, Tilraun til vændiskaupa, segir að brotaþoli hafi neitað að verða við 

ósk ákærða um kynlíf gegn greiðslu og að hún hafi ekki tekið við greiðslunni og samkvæmt 

því hafi ákærði ekki gerst sekur um fullframið brot gegn 1. mgr. 206. gr. hgl. Sá munur er á 

málunum tveimur að í Tilraun til vændiskaupa var enginn vilji hjá brotaþola til að bjóða 

upp á kynlíf eða kynferðismök gegn greiðslu, heldur neitaði hún brotaþola um slíka þjónustu 

og tók ekki við greiðslu frá honum. Í Fullframin vændiskaup var hins vegar um að ræða 

aðila sem bauð fram kynlífsþjónustu gegn greiðslu og var því tilboði tekið af ákærða, sem 

þannig hét greiðslu fyrir vændi. 

4.2.2 S-392/2010 (Á leið í nudd)  

Það mál sem er til umfjöllunar í þessum kafla, mál Héraðsdóms Reykjavíkur frá 6. október 

2010 nr. S-392/2010 (Á leið í nudd) og mál S-396/2010 (Vinur í símanum) eru um margt 

svipuð, en í þeim reynir ekki beint á þolmörk 1. mgr. 206. gr. hgl., en þess í stað reynir á 

sönnunarkröfur þær sem dómstólar gera þegar reynir á ákvæðið. Í þessu máli lá fyrir upptaka 

sem lögregla hafði aflað með því að hlera síma grunaðrar vændiskonu, þar sem ákærði 

spurðist fyrir um nudd og hvort eitthvað meira fylgdi með því. Hann fékk svar um að svo 

væri og að verðið væri 20.000 krónur, en stuttu síðar mætti ákærði til hinnar meintu 

vændiskonu. Vitnið A sem vann sem vændiskona í umræddu húsi bar hjá lögreglu að ákærði 

hefði komið og þegið kynlífsþjónustu, en hún mundi ekki hver hefði veitt hana. Fyrir dómi 

sagði A að allir viðskiptavinir hefðu vitað að kynlífsþjónusta væri seld í húsinu og að 

venjulegt nudd hefði ekki verið í boði. Dómurinn sýknaði hins vegar ákærða, þar sem 

dómurinn taldi að gegn eindreginni neitun ákærða og með hliðsjón af því að A gat ekki 

upplýst um hver hefði þjónustað ákærða eða hvernig þjónustu hann hefði fengið, væri 

óvarlegt að sakfella hann. Dóminum þótti því símtalið, þar sem bæði kom fram að það væri 

„meira í boði“ en bara nudd og að það kostaði 20.000 krónur, sem ákærði samþykkti, ekki 

vera nóg til þess að sakfella hann, hvorki fyrir vændiskaup né tilraun til vændiskaupa. Beitti 

dómarinn því þeirri meginreglu sakamálaréttafars um að allan vafa skuli túlka sakborningi í 

hag og sýknaði hann því af ákærunni. 

4.2.3 S-396/2010 (Vinur í símanum) 

Í dómi Héraðsdóms Reykjavíkur frá 5. nóvember 2010 nr. S-396/2010 (Vinur í símanum) 

voru málavextir þeir að lögregla hafði hljóðritað símtal aðila, sem rökstuddur grunur léki á að 

ræki vændisstarfsemi, við félaga ákærða, þar sem fram kom að hann og ákærða langaði í 

tilteknar konur sem stunduðu vændi fyrir vændissalann. Vitnið A, stúlka sem vann á staðnum, 

bar fyrir dómi að ákærði hefði komið með félaga sínum og þeir keypt vændi í nokkur skipti. 

Hún sagði að hún hefði sjálf aldrei þjónustað ákærða en hefði séð hann fara með 

samstarfskonum sínum inn í herbergi, auk þess að hafa séð hann greiða 15.000 krónur fyrir 

vændi. Eins og í Á leið í nudd komst dómurinn að því að þar sem ekkert vitni gat borið beint 

um að hann hefði keypt vændi eins og hann var ákærður fyrir bæri að sýkna hann af 

ákærunni. 

Það sem helst ber að nefna við þennan dóm, er sá skilningur sem settur er í 1. mgr. 206. gr. 

hgl. að það þurfi bæði að vera sannað að ákærði hafi greitt fyrir vændið, sem og að hann hafi 

fengið vændisþjónustu. Telur höfundur þessa túlkun dómsins í samræmi við dóm Hæstaréttar 

í málinu Tilraun til vændiskaupa. 

4.2.4 S-398/2010 (Erótískt nudd) 

Í þessu máli Héraðsdóms Reykjavíkur frá 5. nóvember 2010 nr. S-398/2010 (Erótískt nudd) 

var um að ræða félaga mannsins úr málinu, Vinur í símanum, en hann var, eins og komið 

hefur fram, sá sem lögregla náði á upptöku í gegnum símhlerun óska eftir vændi. Símtölin 

sem lágu til grundvallar í þessu máli innihéldu meðal annars samræður um verð fyrir þá 

þjónustu að „redda ákærða gellu“. Við yfirheyrslur hjá lögreglu bar ákærði að hann hefði 

fengið erótískt nudd en neitaði að hafa keypt sér vændi. Við síðari yfirheyrslur játaði ákærði 

að hafa keypt vændi af tiltekinni stúlku í húsinu sem um ræddi, en endurgjaldið hefði verið 

20.000 krónur fyrir samfarir og munnmök. Við aðalmeðferð dró ákærði þennan framburð til 

baka og sagði að ekki væri um að ræða sama hús, hann hefði ekki gengist við því að hafa 

keypt vændi á þessum stað af þessum konum. Vitnið A, sem vann sem vændiskona í nefndu 

húsi, kvaðst kannast við ákærða og kunningja hans og muna vel eftir þeim, þar sem þeir 

hefðu komið tveir saman og keypt sér vændi. Þá kvaðst hún einnig hafa veitt ákærða 

kynlífsþjónustu, auk þess að vita til þess að önnur stúlka hefði þjónustað hann í annað skipti. 

Í niðurstöðukafla dómsins kemur fram að ákærði játaði að hafa keypt sér erótískt nudd, 

samfarir og munnmök. Þá hafi framburður hans þess efnis fengið stoð í framburði 

vændiskonunnar sem kvaðst hafa þjónustað hann auk þess sem hún hafi vitað til að 

samstarfskonur hennar hefðu einnig átt í viðskiptum við hann í annað skipti. Þá segir 

dómurinn að þegar allt þetta sé virt, þá sé þrátt fyrir neitun hans komin fram lögfull sönnun á 

því að hann hafi keypt sér vændi á þeim stað og tíma sem í ákæru greinir. Sérstaklega er tekið 

fram að erótíska nuddið sem ákærði nefndi hafi falist í því að veita honum kynferðislega 

þjónustu gegn gjaldi og væri þar af leiðandi vændi. 

Það sem helst er áhugavert við dóminn er að ákærði er sakfelldur fyrir vændiskaup í báðum 

tilvikunum sem nefnd voru í ákæru þrátt fyrir að aðeins hafi fengist staðfest frá vitni í annað 

skiptið hvaða þjónustu ákærði fékk. Líklega byggir sakfellingin í hitt skiptið á framburði 

ákærða sjálfs og ótrúverðugum skýringum hans fyrir dómi á því hvers vegna hann breytti 

framburði sínum frá því í skýrslutöku hjá lögreglu. 

4.2.5 S-394/2010 (Dóminíska nuddið) 

Í máli Héraðsdóms Reykjavíkur frá 6. október 2010 nr. S-394/2010 (Dóminíska nuddið) 

var ákært fyrir vændiskaup í tvö skipti, annars vegar 11. nóvember 2009 og hins vegar 1. 

desember sama ár. Í málinu voru til staðar upptökur þar sem ákærði bað um nudd, sem 

honum var sagt að kostaði 20.000 krónur. Við yfirheyrslu hjá lögreglu kannaðist ákærði við 

að hafa farið í nefnt hús eins og rakið var í ákæru, en hefði aðeins fengið nuddþjónustu í 

húsinu. Við aðalmeðferð kvaðst ákærði aðeins einu sinni hafa farið að húsinu og taldi það 

hafa verið 11. nóvember. Hélt ákærði því fram að hann hefði fengið nuddþjónustu í það 

skipti. Vitnið A, sem vann sem vændiskona í nefndu húsi, sagði að ekkert nudd hefði verið í 

boði á staðnum. Mundi hún að ákærði hefði komið í húsið og hefði hún haft samfarir við 

hann, en hún sjálf hefði ekki þjónustað hann oftar. Í niðurstöðu dómsins segir að ekki sé 

óvarlegt að sakfella ákærða fyrir vændiskaup þann 11. nóvember, en gegn eindreginni neitun 

hans, sem fær stuðning í framburði vitnisins A, sem gat ekki borið um að hann hefði fengið 

vændisþjónustu í önnur skipti, var ekki annað talið fært en að sýkna ákærða af ákæru um að 

hafa keypt vændi þann 1. desember 2009. 

4.2.6 S-2/2011 (Vændiskaup í Öskjuhlíð) 

Í dómi Héraðsdóms Reykjavíkur frá 19. apríl 2011 nr. S-2/2011 (Vændiskaup í Öskjuhlíð) 

reyndi á þegar G var ákærður fyrir nauðgun og kaup á vændi fyrir að hafa a.m.k. átta sinnum 

á tímabilinu 2008 til 16. febrúar 2010 á heimili sínu sem og í Öskjuhlíð í Reykjavík haft 

samræði eða önnur kynferðismök við A, sem gat ekki spornað við verknaðinum sökum 

andlegra annmarka, en ákærði greiddi henni 5-15.000 krónur fyrir hvert skipti. Ákæruvaldið 

ákærði G fyrir brot gegn 2. mgr. 194. gr. sem og 1. mgr. 206. gr., en málinu svipar um margt 

til dóms Hæstaréttar í málinu, Endurgjald fyrir vændi sem reifað var hér að framan. Í 

niðurstöðukafla dómsins segir: 

Þegar á allt framangreint er litið verður að telja að færðar hafi verið 

viðhlítandi sönnur á að ákærði hafi notfært sér andlega fötlun A til þess að 

hafa tvisvar við hana samræði og tvisvar sinnum önnur kynferðismök. Með 

þessu hefur ákærði framið brot gegn 2. mgr. 194. gr. almennra 

hegningarlaga eins og í ákæru greinir. Þar sem hann greiddi A fyrir 

kynmökin hefur hann einnig gerst sekur um brot gegn 1. mgr. 206. gr. eins 

og einnig segir í ákæru. 

Er þessi niðurstaða dómsins í samræmi við niðurstöðu dóms Hæstaréttar í málinu, 

Endurgjald fyrir vændi sem fjallað var um í kafla 4.1.2. Í báðum þessum málum komast 

dómstólar að þeirri niðurstöðu að beita skuli 1. mgr. 206. gr. hgl. og 2. mgr. 194. gr. saman og 

að bæði brot séu fullframin, þó kynferðismökin eigi sér uppruna í misbeitingu geranda á 

andlegu ástandi brotaþola. 

4.3 Niðurstöður úr dómarannsókn 

Eins og sjá má eru ekki margir dómar sem hafa fallið og reynt hefur á ytri mörk og inntak 1. 

mgr. 206. gr. hgl., hvorki í Hæstarétti né héraðsdómi. Ráða má af framangreindri umfjöllun 

að það séu helst í tveimur dómum sem reynt er á ytri mörk ákvæðisins, annars vegar dómur 

Hæstaréttar í málinu, Tilraun til vændiskaupa og hins vegar dómur héraðsdóms í málinu, 

Fullframin vændiskaup. Eins og áður segir er ekki ljóst hvernig niðurstöður dómstóla fara 

saman í þessu tilviki en annars vegar segir Hæstiréttur eftirfarandi í niðurstöðu sinni í 

Tilraun til vændiskaupa:  

Ljóst er af skýrslum ákærða og brotaþola að hann hét henni 20.000 króna 

greiðslu og lagði hana fram. Brotaþoli hefur neitað því að hún hafi orðið við 

ósk ákærða um kynlíf gegn greiðslu og hafi hún ekki tekið við greiðslunni. 

Samkvæmt þessu hefur ákærði ekki gerst sekur um fullframið brot gegn 

þessu ákvæði almennra hegningarlaga 

Hins vegar kemur fram í niðurstöðu héraðsdóms í Fullframin vændiskaup: 

Samkvæmt framansögðu telst sannað að ákærði er sekur um þá háttsemi 

sem honum er gefin að sök og er brot hans rétt fært til refsiákvæða í ákæru. 

Var brotið fullframið er hann samþykkti að greiða konunni 25.000 krónur 

fyrir að hafa við sig kynferðismök. 

Í fyrstu er erfitt að sjá hvernig þessar tvær úrlausnir dómstóla fara saman, en leiða má líkur 

að því að héraðsdómarinn í umrætt skipti hafi komist að annarri af tveimur niðurstöðum. 

Héraðsdómarinn í málinu gæti hafa komist að þeirri niðurstöðu að úrlausn Hæstaréttar í 

málinu, Tilraun til vændiskaupa, sé röng og því talið sig óbundinn af því fordæmi. 

Almennt er viðurkennt meðal íslenskra fræðimanna að fordæmi Hæstaréttar séu 

þýðingarmikil við úrlausnir dómstóla í svipuðum málum, þó fræðimönnum greini á um 

hvort fordæmi Hæstaréttar séu talin fullgild réttarheimild og þá hversu bindandi þau séu.
19

 

Héraðsdómarinn væri því að byggja niðurstöðu sína og frávik frá fordæmi Hæstaréttar á því 

að fordæmið væri lagalega rangt, það hefði ekki verið ítrekað í dómaframkvæmd og það 

                                                 
19

 Skúli Magnússon, Hin lagalega aðferð og réttarheimildirnar – Fimm ritgerðir í lögfræði og réttarheimspeki, 

(Háskólaútgáfan 2003) 103-104; Jón Steinar Gunnlaugsson (n. 15) 80. 



24 

  

væri reist á niðurstöðu klofins dóms, sem allt eru röksemdir sem standa til þess að víkja beri 

frá fordæminu.
20

 Sumir eru þó þeirrar skoðunar að héraðsdómara beri engu að síður að fara 

að fordæmi Hæstaréttar, enda væri óeðlilegt að leggja það á aðila máls að þurfa að áfrýja til 

Hæstaréttar til þess eins að fá þá úrlausn sem hann mátti búast við sökum fyrra fordæmis 

Hæstaréttar.
21

 

Héraðsdómarinn gæti einnig hafa túlkað niðurstöðu Hæstaréttar með þeim hætti að ef 

vændisþjónusta er ekki boðin eða samþykkt af þeim sem er andlag vændiskaupanna, þá geti 

brotið ekki verið fullframið. Myndi slík niðurstaða sækja stoð í áðurnefnda úrlausn 

Hæstaréttar, þar sem tekið er fram að brotaþoli hafi neitað að verða við ósk ákærða um 

kynlíf gegn greiðslu, að hún hafi ekki tekið við henni og því væri um tilraun en ekki 

fullframið brot að ræða. Með því að leggja þennan skilning í fordæmið, væri héraðsdómur 

að túlka fordæmið þröngt og með því fengist svipuð niðurstaða og ef fordæminu hefði verið 

hafnað, líkt og farið var yfir að ofan.
22

 Þar sem málinu var ekki áfrýjað til Hæstaréttar er 

ekki hægt að fullyrða um hvort niðurstaða héraðsdóms í þessu tilviki hafi verið í samræmi 

við skilning Hæstaréttar á eigin fordæmi í málinu, Tilraun til vændiskaupa og öðrum 

dómum héraðsdóms sem féllu á svipuðum tíma.
23

  

Áhugavert er að bera saman niðurstöður dómstóla, annars vegar í dómi Hæstaréttar í 

Endurgjald fyrir vændi og dómi Héraðsdóms Reykjavíkur í Vændiskaup í Öskjuhlíð og 

hins vegar í dómi Hæstaréttar í Tilraun til vændiskaupa málinu. Helsti munurinn á 

málunum felst í því að í Tilraun til vændiskaupa voru kynferðismökin sem áttu sér stað 

heimfærð undir 1. mgr. 194. gr. hgl., en í Endurgjald fyrir vændi og Vændiskaup í 

Öskjuhlíð voru kynferðismökin heimfærð undir 2. mgr. 194. gr. hgl. Hvort sem um er að 

ræða 1. mgr. eða 2. mgr. 194. gr. hgl, er um að ræða nauðgunarbrot, þó verknaðarlýsingin sé 

ekki sú sama. Svo virðist sem dómstólar, af þeim sökum, geri greinarmun á því hvort um sé 

að ræða tilraun eða fullframið brot gegn 1. mgr. 206. gr. hgl. eftir því hvort kynferðismökin 

eigi sér stað með nauðgun sem heimfærð væri undir 1. mgr. 194. gr. hgl. eða 2. mgr. 194. gr. 

hgl. Til upprifjunar má vísa í Tilraun til vændiskaupa þar sem dómfelldi reiddi fram 

greiðslu fyrir vændi, sem var hafnað af brotaþola og þvingaði þá dómfelldi brotaþola til 

kynferðismaka við sig. Meirihluti Hæstaréttar taldi um tilraun til vændiskaupa að ræða og 

skýrði það á eftirfarandi hátt: 

                                                 
20

 Skúli Magnússon (n. 19) 142-145, 148-149. 
21

 Jón Steinar Gunnlaugsson (n. 15) 58-59. 
22

 Skúli Magnússon (n. 19) 142. 
23

 Aðrir samhljóða héraðsdómar féllu á sama tíma, en þeir hafa ekki verið birtir almenningi. 

Brotaþoli hefur neitað því að hún hafi orðið við ósk ákærða um kynlíf gegn 

greiðslu og hafi hún ekki tekið við greiðslunni. Samkvæmt þessu hefur 

ákærði ekki gerst sekur um fullframið brot gegn þessu ákvæði almennra 

hegningarlaga, en háttsemi hans fól í sér tilraun til slíks brots, sbr. 1. mgr. 

20. gr. laganna. 

Hin tvö málin eiga það sameiginlegt að dómfelldu í þeim málum misnotuðu andlegt ástand 

brotaþola og greiddu þeim fjármuni til þess að eiga við þá kynferðismök. Voru gerendur í 

báðum málunum sakfelldir fyrir nauðgunarbrot skv. 2. mgr. 194. hgl. vegna kynmakanna sem 

þeir greiddu fyrir. Jafnframt voru þeir eins og áður sagði sakfelldir fyrir fullframin 

vændiskaup og af þessum þremur dómum að dæma virðast dómstólar horfa til huglægrar 

afstöðu brotaþola þegar metið er hvort vændiskaupin teljist fullframin eða ekki. Veldur sú 

aðgreining vegna afstöðu brotaþola til kynmakanna því að árekstur verður milli 2. mgr. 194. 

gr. hgl. og 1. mgr. 206. gr. þar sem þau kynmök geta verið hluti af fullfrömdu broti á báðum 

þeim greinum. Hins vegar er enginn árekstur á milli 1. mgr. 194. gr. og 1. mgr. 206. gr. um 

neina verkþætti brotanna, þar sem huglæg afstaða brotaþola þegar um er að ræða brot gegn 1. 

mgr. 194. gr. hgl. getur ekki samræmst þeim skilyrðum sem dómstólar virðast gera til 

huglægrar afstöðu brotaþola þegar um brot skv. 1. mgr. 206. gr. hgl. er að ræða. Ef huglæg 

afstaða brotaþola er sú að hann sé ekki mótfallinn kynmökunum, eða láti það hið minnsta ekki 

í ljós, þá virðast dómstólar telja að vændiskaup geti verið fullframin meðfram nauðgun í formi 

misneytingar á andlegu ástandi brotaþola.   

Er þessi niðurstaða dómstóla áhugaverð fyrir margar sakir. Með því að sakfella aðila fyrir 

vændiskaup, eru dómstólar í raun að segja að sá sem tekur við greiðslunni, hafi verið að 

stunda vændi, jafnvel þó á sama tíma sé vændiskaupandinn sakfelldur fyrir að hafa nauðgað 

meinta vændissalanum. Vörn þeirra sem aðhyllast þessa beitingu á ákvæðunum gæti verið sú 

að ekki sé verið að taka afstöðu til þess hvort brotaþoli selji vændi, heldur sé horft á brotið út 

frá kaupandanum og hans ásetningi, sem hafi staðið til þess að greiða fyrir kynmök. Þar af 

leiðandi skipti engu hvort brotaþoli hafi í raun ætlað sér að selja vændi eða ekki og sé því slík 

niðurstaða enginn dómur yfir gjörðum brotaþola. Höfundur telur þessi rök ekki standast 

skoðun, enda eins og hefur verið farið yfir að ofan má telja ljóst að huglægt ástanda brotaþola 

hefur áhrif á hvort um fullframin vændiskaup skv. 1. mgr. 206. gr. hgl. er að ræða eða aðeins 

tilraun til vændiskaupa, sbr. 1. mgr. 20. gr. hgl.  

Umfjöllun um dóma Hæstaréttar og héraðsdómstólanna verða ekki gerð frekari skil hér, 

enda helstu niðurstöður þegar komnar fram undir hverjum dómi fyrir sig. 

5. Helstu form vændislöggjafar 

Í þessum kafla verður litið til mismunandi vændislöggjafar erlendis og greint frá helstu 

hugmyndum og stefnum sem liggja að baki þeirri refsilöggjöf sem tíðkast á hverjum stað. 

Skipta má þessum stefnum í þrjá yfirflokka; refsistefnu, afglæpavæðingu og lögleiðingu. 

Refsistefnan, eins og nafnið gefur til kynna, gengur út á að gera einhverja eða alla háttsemi 

sem tengist vændiskaupum refsiverða þannig ekki sé hægt að eiga í löglegum viðskiptum 

með vændi.
24

 Refsistefnan á sér margar birtingarmyndir og undirflokka en þar má nefna 1) að 

gera háttsemi kaupanda og þriðja aðila refsiverða, 2) gera sölu, kaup og aðkomu þriðja aðila 

refsiverða og 3) þá leið að gera sölu og aðkomu þriðja aðila refsiverða. Dæmi um lönd þar 

sem refsistefnunni, í einu eða öðru formi, er beitt eru t.d Bretland, Svíþjóð, Frakkland og 

Bandaríkin. Refsistefnunni má skipta upp í útrýmingarstefnu (e. Abolitionism) og ný-

útrýmingarstefnu (e. Neo-abolitionism), en báðar hafa þær það að markmiði að útrýma vændi 

úr samfélaginu. Þau lönd sem hafa aðhyllst útrýmingarstefnu hafa í auknum mæli fært sig yfir 

í ný-útrýmingarstefnu að sænskri fyrirmynd eða eru að taka slíka breytingu til skoðunar. 

Kanada, Frakkland, Ísland og Noregur voru allt lönd sem höfðu eitt eða annað form af 

útrýmingarstefnu, en hafa nú eins tekið upp ný-útrýmingarstefnu þegar kemur að vændi. 

Segja má að refsistefnan sé eins konar regnhlíf, en undir henni megi finna mismunandi 

nálgun, svo sem útrýmingarstefnuna og ný-útrýmingarstefnuna. 

Afglæpavæðing er stefna sem fellir úr gildi lög sem gera vændiskaup og sölu refsiverða, en 

reynir þess í stað að taka á vandamálum sem tengjast vændi í gegnum aðra löggjöf og leiðir 

sem ríkið hefur á sínum höndum.
25

 Nýja-Sjáland sem dæmi afglæpavæddi vændi árið 2003 

og var markmiðið með afglæpavæðingu að búa til umhverfi sem a) ver mannréttindi þeirra 

sem vinna í kynlífsiðnaðinum og verja þá frá misnotkun, b) stuðla að heilsu, velferð og 

öryggi þeirra sem starfa í kynlífsiðnaðnum, c) stuðla að lýðheilsu, d) stöðva vændi þeirra sem 

eru undir 18 ára og e) koma á öðrum tengdum endurbótum.
26

 Fleiri lönd hafa farið svipaða 

leið, en svæðisstjórnin yfir Höfuðborgarsvæði Ástralíu (e. Australian capital territory) hefur 

afglæpavætt vændi, þó halda megi því fram að sú útfærsla sem sé farin þar gæti bæði flokkast 

                                                 
24

 Laura Barnett og Lyne Casavant, Prostitution: A review of legislation in selected countries, (Library of 

Parliament 2014) 2 <http://www.lop.parl.gc.ca/content/lop/researchpublications/2011-115-e.pdf> skoðað 10. 

janúar 2016. 
25

 sama heimild, 2. 
26

 Prostitution Reform Act 2003, 3. gr. 1. kafla. 

undir afglæpavæðingu sem og lögleiðingu, sökum þess regluverks sem er í kringum 

starfsemina.
27

 

Lögleiðing er stefna sem gerir vændi að löglegri starfsgrein, en munurinn á lögleiðingu og 

afglæpavæðingu felst í því hversu mikil afskipti ríkisvaldsins af starfseminni eru og getur oft 

reynst erfitt að greina skilin þar á milli. Meta verður hvert tilfelli fyrir sig en deila mætti um 

hvort afglæpavæðing sé undirflokkur lögleiðingar eða hvort það sé sér stefna. Í þessari ritgerð 

verður þessum stefnum haldið aðskildum enda áhrif þeirra mismunandi. Þar sem sú leið hefur 

verið farin að lögleiða vændi er starfsemin vanalega leyfisskyld, henni gefið ákveðið svæði 

þar sem má stunda hana eða henni settar aðrar slíkar takmarkanir.
28

 Holland er líklega 

nærtækasta dæmið um land þar sem farin hefur verið leið lögleiðingar, en Holland tók þá 

stefnu upp árið 2000. Þær takmarkanir sem settar voru tengdust staðsetningu og fjölda 

vændishúsa, leyfisveitingum og reglum um aðbúnað, öryggi og hollustuhætti auk þess sem 

heimilt var að kanna bakgrunn þeirra sem hygðust reka vændishús, en þessum takmörkunum 

var ætlað að auka á öryggi og draga úr misnotkun og mansali í vændisiðnaðnum.
29

 Taka má 

fleiri þekkt dæmi af löndum og ríkjum sem tekið hafa upp stefnu sem byggir á lögleiðingu, til 

dæmis Þýskaland og ákveðin svæði í Nevada í Bandaríkjunum.  

Hér á eftir verða tekin dæmi frá nokkrum löndum sem hafa mismunandi útfærslu á þessum 

fyrrgreindu leiðum og verður reynt að rýna í bæði kosti þeirra og galla. Er það gert með því 

markmiði að átta sig betur á því hvaða útfærslur henta best með tilliti til þeirra 

rannsóknarviðmiða sem sett voru fram í inngangskafla ritgerðarinnar. 

5.1 Sænska leiðin – Refsistefna – Ný-útrýmingarstefna 

Þann 1. janúar árið 1999 varð Svíþjóð fyrsta landið í heiminum sem gerði kaup vændis 

refsiverð á sama tíma og sala þess var ekki refsiverð, en síðan þá hafa bæði Ísland (2009), 

Noregur (2009), Kanada (2014), Norður Írland (2015) og nú síðast Frakkland (2016) tekið 

upp sambærileg ákvæði. Ákvæðið má finna í 11. gr. 6. kafla sænsku hegningarlaganna og 

hljóðar svo í þýðingu höfundar: 

Hver sem, á annan hátt en áður hefur verið nefnt í þessum kafla, aflar sér 

kynferðismaka gegn greiðslu, skal dæmdur fyrir vændiskaup og greiða sekt 

eða sitja í fangelsi allt að einu ári. 

 Barnett og Casavant (n. 24) 3. 

 sama heimild, 2. 

 sama heimild, 10. 

Fyrsta málsgrein á einnig við ef greiðslunni var lofað eða hún gefin af 

annarri manneskju.
30

 

Markmiðið með breytingunni var að hafa letjandi áhrif á eftirspurn eftir vændi og þannig 

myndi löggjöfin bæði berjast gegn vændi, en einnig mansali og öðrum fylgifiskum 

vændisiðnaðarins.
31

 Var þessi breyting hluti af stærra frumvarpi sem hafði það að markmiði 

að verja konur gegn ofbeldi og hét Kvinnofrid lögin. Að baki löggjöfinni lágu einnig 

sjónarmið um að berjast gegn vændi og skaðlegum afleiðingum þess með nýjum hætti, þó 

deilt sé um hversu ný nálgunin er í raun og veru.
32

 Sænska leiðin nálgast þá sem starfa við 

vændi út frá þeim sjónarhóli að þeir séu fórnarlömb vændis og því sé það viðskiptavinurinn 

sem í raun brýtur á þeim sem selur vændið. Þá stóð beinum orðum í frumvarpinu að í 

jafnréttissamfélagi væri skammarlegt að karlmenn gætu fengið kynmök frá konum gegn 

greiðslu.
33

 Í þessari stefnu stjórnvalda fellst að ef vændi er til staðar, þá er ekki jafnrétti í 

samfélaginu. Er því sænsku leiðinni ætlað að útrýma vændi, enda sé það ofbeldi í sjálfu sér 

og hefur stefnan því verið nefnd ný-útrýmingarstefna (e. Neo-abolitionism) og tilheyrir flokki 

refsistefna, sbr. umfjöllun í kafla 5.
34

 

Árið 2008 skipaði sænska ríkisstjórnin sérstaka nefnd til þess að leggja mat á hvernig bannið 

gegn kaupum á vændi hefði gengið á þeim árum sem liðin voru síðan Kvinnofrid lögunum 

var komið á og fékk Anne Skarhed, fyrrum dómara við Hæstarétt Svíþjóðar, til þess að fara 

fyrir nefndinni.
35

 Nefndin kláraði skýrsluna árið 2010 og hér verða helstu niðurstöður hennar 

tíundaðar.  

Í skýrslu Skarhednefndarinnar sagði að erfitt hefði verið að leggja mat á áhrif bannsins á kaup 

á vændi. Nefndin taldi að þrátt fyrir að margar greinar og skýrslur hefðu verið unnar um 

umfang vændis og mansals, þá væri þekkingin takmörkuð og þá sérstaklega utan 

þéttbýlissvæða.
36

  

Skýrsla nefndarinnar telur til jákvæðar afleiðingar sem fylgt hafa banninu, meðal annars að 

hið svokallaða götuvændi helmingaðist á árunum 1998-2008. Er það sérstaklega merkilegt í 

ljósi þess að í nágrannlöndunum Noregi og Danmörku, sem einnig eru góð samanburðarlönd 

sökum svipaðrar menningar og lífsgæða, jókst götuvændi á sama tíma með þeim afleiðingum 

að götuvændi var árið 2008 þrisvar sinnum algengara í þeim löndum en í Svíþjóð. Talið er að 

þennan mun megi leiða beint til löggjafarinnar og fær sú ályktun stuðning í því að þegar 

Noregur tók upp sænsku leiðina árið 2009, varð mikil lækkun í tíðni götuvændis í Noregi.
37

  

Internetið stækkaði og notkun þess jókst töluvert á árunum 1998-2008 og fóru seljendur 

vændis á sama tíma í auknum mæli að nota þann miðil til að auglýsa þjónustu sína. Skýrslan 

nefnir að vændi í gegnum Internetið hafi aukist, bæði í Svíþjóð en einnig í 

samanburðarlöndunum Danmörku og Noregi. Niðurstaðan var þó sú að þrátt fyrir 

takmarkaðar upplýsingar þá benti ekkert til þess að vændissala í gegnum Internetið í Svíþjóð 

væri meiri en í samanburðarlöndunum. Af því dregur nefndin þá ályktun að ekki hafi verið 

um að ræða skiptingu frá götuvændi yfir í sölu vændis í gegnum Internetið og því skýrði 

tilkoma Internetsins ekki þá fækkun sem hafði orðið í götuvændi í Svíþjóð.
38

  

Meginniðurstöður Skarhednefndarinnar voru að ef allt væri tekið saman, þá hefði vændi ekki 

aukist í Svíþjóð á rannsóknartímabilinu, en öfugt farið bæði í Danmörku og í Noregi. Þá segir 

einnig að skv. sænsku lögreglunni hafi bannið haft þau áhrif að mansal til landsins sé minna 

en í samanburðarlöndunum og stuðningur meðal almennings við bannið er mikill, en meira en 

70% almennings horfir á bannið jákvæðum augum.
39

  

Nefndin reyndi einnig að kanna áhrifin á þá sem starfa við vændi í Svíþjóð, en niðurstöðurnar 

voru þó misvísandi eftir því hvaða hópur var spurður. Lögreglan og félagsþjónustan töldu að 

kaupendur væru varari um sig eftir að bannið tók gildi og að eftirspurn eftir vændi hefði af 

þeim sökum minnkað. Fyrrverandi sem og starfandi vændiskonur voru hins vegar ekki 

sammála um þetta. Sumar tóku undir að viðskiptavinirnir hefðu orðið varari um sig og 

eftirspurnin væri minni, en aðrar töldu að lögin hefðu engin áhrif haft á eftirspurnina.
40

Sænska leiðin hefur fengið mikla athygli og er leiðandi þegar kemur að umræðu um 

vændislöggjöf í heiminum. Sést það best á þeirri staðreynd að fleiri og fleiri lönd taka upp 

stefnuna eða eru að skoða innleiðingu hennar. Árið 2014 ályktaði Evrópuþingið, að 

frumkvæði Mary Honeyball, sem er þingmaður á Evrópuþinginu fyrir hönd 

Verkamannaflokksins á Bretlandi, á þann veg að lönd í Evrópu ættu að refsa kaupendum en 

ekki seljendum vændis að sænskri fyrirmynd til þess að minnka eftirspurn eftir vændi og 

berjast þannig gegn mansali, kynferðislegri misnotkun og ofbeldi gagnvart konum.
41

 

5.1.1 Gagnrýni á sænsku leiðina og niðurstöður stjórnvalda 

Þó Skarhednefndin hafi skilað jákvæðri umsögn um lögin árið 2010 eru ekki allir á eitt sáttir 

um ágæti þeirra. Í þessum kafla verður reynt að greina frá helstu gagnrýni sem sænska leiðin 

og niðurstöður nefndarinnar hafa sætt, bæði frá erlendum fræðimönnum en einnig 

fræðimönnum frá Svíþjóð. Sænska leiðin hefur sætt nokkurri gagnrýni, meðal annars fyrir þá 

ályktun að samfélag þar sem hægt sé að kaupa aðgang að líkama konu geti ekki verið 

jafnréttissamfélag. Þá hefur markaðssetning sænsku leiðarinnar einnig verið gagnrýnd og því 

haldið fram að markmiðið hafi í raun alltaf verið að flytja stefnuna út, hún sé í eðli sínu 

pólitísk stefna sem alltaf hafi verið ætlunin að markaðssetja, bæði af ríkinu og fylgjendum 

stefnunnar.
42

  

Sænska leiðin hefur einnig verið gagnrýnd fyrir að þegar henni var komið á, hafi það ekki 

verið gert í nægu samráði við einstaklinga sem stunduðu vændi.
43

 Þá hefur sænska löggjöfin í 

kringum vændisiðnaðinn einnig sætt gagnrýni fyrir ákveðinn tvískinnung þar sem fólk sem 

starfar í vændisiðnaðinum þarf að greiða skatta, en getur ekki skráð sig sem seljandi vændis 

þrátt fyrir að sala vændis sé lögleg. Við skattskil í Svíþjóð þarf að aðskilja annars vegar tekjur 

í atvinnurekstri og hins vegar aðrar launagreiðslur. Fólk sem vinnur í vændisiðnaðnum er 

oftast ekki launafólk og fær því ekki hefðbundnar launagreiðslur, en þegar atvinnureksturinn 

er skráður er ekki hægt að segjast sjálfstætt starfandi vændismaður eða vændiskona þar sem 

skattayfirvöld viðurkenna það ekki sem atvinnurekstur. Þar af leiðandi eru þeir sem starfa í 

vændisiðnaðnum þvingaðir til að annaðhvort ljúga á skattskilum sínum og skrá sjálfstæða 

atvinnustarfsemi við eitthvað sem þeir unnu ekki við eða sleppa því að greiða skatta.
44

  

Svipuð aðstaða er uppi hér á landi, skattyfirvöld horfa ekki á starfsemi fólks í vændisiðnaði 

sem sjálfstæðan atvinnurekstur og fá þeir aðilar því ekki að draga kostnað frá skatttekjum 

sínum eða önnur þau fríðindi sem fylgja því að geta haft atvinnustarfsemi sína uppi á borðum. 

Þá hefur fyrrgreind skýrsla frá Skarhednefndinni einnig sætt nokkurri gagnrýni fyrir að vera 

einhliða og að um hafi verið að ræða óvísindaleg vinnubrögð við gerð hennar. Í upphafi 

skýrslunnar var sagt að gengið væri út frá því að kaup á vændi skyldu áfram vera ólögleg, 

sem hefur verið gagnrýnt á þann hátt að það sé hlutdrægur upphafspunktur að hefja óháða 

rannsókn á. Þá hafa tölur, meðal annars um götuvændi sem nefndar voru í kafla 5.1, verið 

gagnrýndar fyrir að vera ágiskanir frekar en staðreyndir.
45

 Í skýrslu nefndarinnar kemur til 

dæmis fram að um helmings fækkun hafi orðið á fjölda kvenna í götuvændi í þrem stærstu 

borgum Svíþjóðar. Skýrslan nefnir þó ekki hvernig þróunin hafði verið áður í fjölda starfandi 

einstaklinga í götuvændi í þessum þrem borgum. Í skýrslu frá Socialstyrelsen, sem unnin var 

fyrir sænsku ríkisstjórnina sem partur af mati á áhrifum vændislöggjafarinnar, kom 

eftirfarandi fram:  

The extent and development of street prostitution since the enactment of the 

law against purchasing sexual services is described in Stockholm, Malmö 

and Göteborg by government agencies and non-governmental organisations 

in similar ways. The overall picture emerging from the interviews is that the 

sex trade virtually disappeared from the street during a brief period 

immediately after the law went into effect. It later returned, albeit to a lesser 

extent. For instance, representatives of the Stockholm Prostitution Centre 

say that prostitution initially vanished from the streets when the law was 

passed, only to later return at about half the former extent. Now about two 

thirds of street prostitution is back, compared to the situation before the law 

against purchasing sexual services went into effect.
46

 

Af þessu má sjá að þó götuvændið hafi upphaflega nánast horfið, þá virðast varnaðaráhrif 

laganna dvína eftir því sem fram líða stundir og götuvændið eykst jafnt og þétt aftur. 

Þá eru ályktanir í Skarhedskýrslunni einnig gagnrýndar, en það er ályktað í skýrslunni að 

fækkun þeirra sem stunda götuvændi sé raunveruleg fækkun, en ekki bara tilflutningur í 

annars konar vændi, til dæmis í sölu vændis á Internetinu, innandyra eða í gegnum síma eða 

aðra miðla. Sú ályktun fær ekki stoð í skýrslu Socialstyrelsen frá árinu 2008, sem Skarhed 

skýrslan byggir að stórum hluta á, en í niðurstöðukafla skýrslu Socialstyrelsen um vændi í 

Svíþjóð kemur eftirfarandi fram: 

It is also difficult to discern any clear trend of development: has the extent 

of prostitution increased or decreased? We cannot give any unambiguous 

answer to that question. At most, we can discern that street prostitution is 

slowly returning, after swiftly disappearing in the wake of the law against 

purchasing sexual services. But as said, that refers to street prostitution, 

which is the most obvious manifestation. With regard to increases and 

decreases in other areas of prostitution – the “hidden prostitution” – we are 

even less able to make any statements. There are voices who say boundaries 

have been moved and thresholds lowered, which could make it easier for 

people to both buy and sell sex. But we do not know whether or not more 

people are in fact selling or buying sex due to this. What we do know is that 

prostitution has developed along with society otherwise. New technology is 

leaving its mark on the modes of contact and organisation of prostitution – 

buyers and sellers of sexual services now make contact with each other by 

multifarious means.
47

 

Því hefur Skarhedskýrslan fengið töluverða gagnrýni á sig fyrir að draga ályktanir þar sem 

ekki eru til staðar gögn þeim til stuðnings og hafa þessi vinnubrögð alið á gagnrýni um að 

Skarhednefndin hafi verið pólitísk í sínum störfum og horfa ætti fram hjá skýrslunni í heild 

sinni þegar lagasetningin er skoðuð.
48

  

Stefnan sjálf hefur einnig hlotið töluverða gagnrýni sem betur verður farið í síðar í þessari 

ritgerð, meðal annars fyrir að auka á samfélagslega útskúfun þeirra sem starfa við vændi, 

hafa neikvæð áhrif á heilsu þeirra og gera samskipti við löggæsluyfirvöld erfiðari.
49

 

5.2 Enska leiðin – Klassísk útrýmingarstefna 

Á Englandi er farin töluvert önnur leið að útrýmingarstefnunni (e. abolitionism) en í Svíþjóð, 

en höfundur kýs að nefna þessa leið klassíska útrýmingarstefnu, enda er hún bæði töluvert 

eldri og algengari heldur en sænska leiðin sem er svo til ný stefna en með sama markmið. 

Bæði lönd hafa það markmið að útrýma vændi með einum eða öðrum hætti úr samfélaginu, 

þó reynslan sýni að það sé markmið sem erfitt er að ná.
50

  

Enska leiðin er að stórum hluta byggð á ákvæðum úr „Sexual Offences Act“ frá árinu 1956 

sem og „Street Offences Act“ frá árinu 1959. Kaup og sala á kynlífi milli tveggja sjálfráða 

einstaklinga er í raun ekki refsiverð, en þær leiðir sem fólk hefur til að koma sér saman um 

slíkan ráðahag eru flestar refsiverðar. Vændiskona má t.d. ekki bjóða kynlíf gegn greiðslu á 

almannafæri, meðan væntanlegum kaupendum er bannað að stunda það sem kallast „kerb-

crawling“. Það er sú háttsemi að keyra rólega með fram gangstétt í þeim tilgangi að bjóða 

vændiskonu greiðslu fyrir kynlíf. Þá er þriðja aðila með öllu óheimilt að hagnast á vændi, 

hvort sem það er í gegnum rekstur á vændishúsi eða með öðrum leiðum.
51

 Þannig hefur sú 

leið verið farin að þótt sú háttsemi að greiða fyrir og taka við greiðslu fyrir kynlíf sé í sjálfu 

sér ekki refsiverð, þá er reynt að gera kaupendum og seljendum erfitt fyrir með að eiga þau 

viðskipti án þess að einhver aðili, hvort sem það er kaupandi, seljandi eða þriðji aðili, hafi 

framið refsivert brot í aðdragandanum. 

Bannið við starfsemi vændishúsa hefur hlotið mikla athygli, enda eru lögin mjög ströng þegar 

kemur að því að skilgreina vændishús. Vændishús eru þau hús sem meira en einn vændissali 

starfar í, svo lengi sem hægt er að sýna fram á að þeir vændissalar starfi saman. Það merkir að 

aðilar sem starfa í vændisiðnaðnum þurfa að starfa einir ef þeir vilja halda starfseminni 

löglegri. Tveir vændissalar sem leigja saman og starfa á sama tíma gera það að verkum að 

húsið telst vændishús. 

5.2.1 Gagnrýni á ensku leiðina 

Enska leiðin hefur hlotið töluverða gagnrýni, meðal annars fyrir að vernda ekki einstaklinga í 

vændi auk þess að gera þeim erfitt fyrir að vinna í öruggu umhverfi.
52

 Stafar skorturinn á 

vernd hvað helst af þeim ströngu skilgreiningum sem lagðar eru í hvað telst vera vændishús 

en það veldur því að vændissalar starfa einir og njóta því ekki þess öryggis sem felst í því að 

starfa með öðrum. Ofbeldisfullir kaupendur vændis geta gengið að því sem vísu að 

vændisseljendur séu einir og að ólíklegt sé að þeir muni leita til lögreglu eftir að hafa orðið 

fyrir í ofbeldi, þar sem líklegt er að í aðdraganda kaupanna hafi þeir sjálfir með einum eða 

öðrum hætti framið refsivert afbrot.
53

 Í skýrslu sem kom út árið 2005, þar sem rannsakað var 

ofbeldi gegn vændissölum í þremur borgum í Bretlandi, Glasgow, Edinborg og Leeds, kom í 

ljós að 63% vændissala hafði orðið fyrir ofbeldi af hendi vændiskaupanda, en aðeins 34% 

vændissala í þessum borgum hafði tilkynnt ofbeldi til lögreglu. Vændissalar sem störfuðu á 

götunni voru þó mun líklegri (44,1%) heldur en þeir sem störfuðu innandyra (18,6%) til þess 

að hafa tilkynnt ofbeldi af hendi viðskiptavinar. Ástæðan fyrir því var sú að þeir vændissalar 

sem störfuðu innandyra lögðu mun meira kapp á að lögreglan vissi ekki um þá og af þeim 

heldur en þeir sem störfuðu á götunni.
54

  

Þessar niðurstöður gefa gagnrýnendum stefnunnar byr undir báða vængi enda styður þetta þá 

gagnrýni að umhverfið sem hefur verið skapað af yfirvöldum sé hættulegt vændissölum og að 

þeir verði fyrir meiri ofbeldi sem erfitt sé að leita til lögreglunnar með. Fá þessar niðurstöður 

einnig stuðning í öðrum rannsóknum og skýrslum sem hafa verið unnar á Englandi.
55

 

Enska leiðin hefur einnig hlotið töluverða gagnrýni fyrir það hversu mismunandi 

framkvæmdin er milli héraða landsins en í sumum sveitarfélögum eru mjög strangar reglur í 

gildi um framkvæmd laganna. Meðal annars hafa þeir vændiskaupendur sem gerast sekir um 

kerb crawling verið nafngreindir af yfirvöldum, auk þess sem sum sveitarfélög hafa tekið upp 

þá stefnu að ákæra í öllum vændissölumálum. Þá hefur einnig verið ráðist í stærri aðgerðir, 

svo sem að skylda eigendur fasteigna sem skilgreindar hafa verið sem vændishús til að selja 

þær og banna vændissölum að starfa á vissum svæðum. Er þessum aðgerðum ætlað að hafa 

fælingaráhrif á væntanlega kaupendur og seljendur og þannig stemma stigu við fjölda þeirra í 

þeim sveitarfélögum. Í öðrum sveitarfélögum hefur verið horft fram hjá brotum á 

vændislöggjöfinni sem og komið upp griðasvæðum (e. tolerance zones), þar sem heimilt er að 

stunda vændi með því markmiði að takmarka vændisstarfsemi við þau svæði.
56

  

5.2.2 Merseyside leiðin 

Hér að framan var nefnt að mismunandi sveitarfélög hefðu ólíka nálgun á ensku löggjöfina, 

en eitt þeirra sveitarfélaga sem vakið hefur hvað mesta athygli er Merseyside. 

Merseysideleiðin gengur út á að flokka árásir á vændissala sem hatursglæpi og flokka þá sem 

starfa í kynlífsiðnaðnum sem minnihlutahóp sem er líklegur til þess að verða fyrir ofbeldi, en 

þessi nálgun var innleidd árið 2006 í Merseyside. Þá er áhersla lögð á að hjálpa þeim sem 

stunda vændi sem lífsviðurværi og ef vændissali tilkynnir um ofbeldi, þá fær sú tilkynning 

forgang umfram það að rannsaka vændissalann fyrir mögulega refsiverða háttsemi sína. Þá 

hafa einnig verið búin til sérstök stöðugildi fyrir tengiliði lögreglu við þá sem starfa í 

kynlífsiðnaðnum og er þeirra hlutverk að hjálpa þeim sem starfa í vændi, meðal annars við að 

tilkynna ofbeldi sem þeir verða fyrir. Á fyrstu 18 mánuðunum eftir að þessi leið var tekin upp 

varð um 400% aukning í tilkynningum til lögreglu, 83% sakfellingarhlutfall vegna ofbeldis 

kaupanda gagnvart vændissala, 67% sakfellingarhlutfall í nauðgunarmálum, 95% af þeim 

konum sem áttu hlut í málunum eru í dag komnar úr kynlífsiðnaðnum og árásum á 

vændissala hefur fækkað um meira en helming.
57

 Hefur Merseyside-nálgunin á þá klassísku 

útrýmingarstefnu sem enska leiðin felur í sér vakið nokkra von um aukinn árangur af slíkri 

stefnu, en hún hefur átt undir högg að sækja eins og sjá má af þeim fjölda landa sem hafa nú 

tekið upp ný-útrýmingarstefnu sænsku leiðarinnar. 

5.3 Hollenska leiðin – Lögleiðing og regluvæðing 

Fáar ef nokkrar leiðir hafa hlotið jafn mikla athygli og hollenska leiðin en í Amsterdam, 

höfuðborg Hollands, má finna hið svokallaða „Rauða hverfi“ þar sem vændissala er heimil og 

þar sem finna má fjölda vændishúsa. Þann 1. október árið 2000 var starfsemi vændishúsa 

gerð heimil í Hollandi, en fram að þeim tíma hafði sú starfsemi verið refsiverð, þó 

vændiskaup og vændissala væru það ekki að meginstefnu til. Stefnan grundvallast á því að 

gerð voru skil á milli þeirra sem eru þvingaðir í vændi og þeirra sem fara út í það af fúsum og 

frjálsum vilja og þó vændiskaup og vændissala séu lögleg, þá gildir það ekki um þau tilvik 

þar sem einstaklingur er þvingaður til að selja sig. Tvær meginástæður voru fyrir afléttingu 

bannsins, annars vegar að bæta aðstöðu þeirra sem störfuðu í kynlífsiðnaðnum með því að 

gera starfsemina leyfisskylda og hins vegar að geta tekið harðar á þeim sem störfuðu utan 

lagarammans með það að markmiði að binda enda á misnotkun á fólki og berjast gegn 

mansali.
58

 Aðrar ástæður voru einnig fyrir afléttingu bannsins. Meðal annars var lögleiðingin 

séð sem leið til þess að berjast við óæskilega fylgifiska vændis, svo sem eiturlyfjasölu og 

útbreiðslu kynsjúkdóma.
59

  

Holland er eitt skýrasta og þekktasta dæmið um land sem hefur farið þá leið að lögleiða 

vændi. Landið var eitt af þeim fyrstu til að viðurkenna vændi sem löglega starfsgrein, með 

þeim réttindum og skyldum sem því fylgir. Hvert sveitarfélag fyrir sig ákveður svo hvernig 

framkvæmdin er á þeirra svæði, hvar má starfrækja vændishús, hvaða skilyrði þeir aðilar 

þurfa að uppfylla, hvar og hvort götuvændi sé heimilt og slík framkvæmdarleg atriði.
60

  

Helstu kostir hollensku leiðarinnar fyrir þá sem starfa í vændisiðnaðnum samkvæmt 

hollenskum yfirvöldum eru að lagaleg staða þeirra hefur verið styrkt með reglum sem stuðla 

að öryggi, hreinlæti og betri vinnuaðstæðum. Áður en lögin tóku gildi voru vændishús engu 

að síður starfrækt og þeir sem störfuðu á þeim nutu ekki sömu verndar og réttinda eins og 

eftir lögleiðingu starfseminnar. Vinnuveitendur sem starfrækja vændishús heyra undir 

vinnulöggjöfina og þurfa að greiða skatta og aðrar skyldur líkt og allir aðrir vinnuveitendur 

og ef starfsmanni er sagt upp, fær sá starfsmaður uppsagnarfrest og jafnvel 

atvinnuleysisbætur.
61

 Í þessu samhengi verður að hafa í huga hvernig aðstæður voru í 

Hollandi fyrir lögleiðingu. Á tíunda áratug síðustu aldar var talið að um 40% af 

vændisseljendum í Hollandi væru ólöglegir innflytjendur eða mansalsfórnarlömb og hafði sú 

staðreynd mikil áhrif á lagasetninguna.
62

 Rannsóknir frá árunum 2002 og 2007 á áhrifum 

lögleiðingarinnar sýna að ástandið hefur farið batnandi, en bæði framboð og eftirspurn eftir 

vændi hafa farið minnkandi auk þess sem ólöglegir innflytjendur hafa átt erfiðara með að fá 

vinnu í vændi, þó mansal og vændi ólögráða einstaklinga séu enn stór vandamál í hollensku 

samfélagi.
63

 

5.3.1 Gagnrýni á hollensku leiðina 

Hollenska leiðin hefur fengið á sig töluverða gagnrýni sem snýr aðallega að því að hún hafi 

ekki náð settum markmiðum. Í niðurstöðum skýrslu sem unnin var fyrir hollenska ríkið árið 

2007, sem nefnd hefur verið Daalderskýrslan, var meðal annars komist að þeirri niðurstöðu 

að það væri nánast ómögulegt að ákvarða fjölda vændisseljenda sem væru starfandi undir 

einhverskonar þvingunum.
64

 Eitt af upphafsmarkmiðum stefnunnar var að koma í veg fyrir að 

fólk stundaði vændi vegna þvingunar frá þriðja aðila. Sýna niðurstöður, eins og þær í 

Daalderskýrslunni, hversu erfitt er að ná slíkum markmiðum þegar erfitt reynist að greina á 

milli þeirra sem eru þvingaðir og þeirra sem stunda vændi af fúsum og frjálsum vilja. 

Sumir gagnrýnendur telja að með lögleiðingunni séu vændissalar settir undir hæl þeirra sem 

reka vændishúsin eða svokallaðra dólga, sem þær greiða hluta innkomu sinnar til í skiptum 

fyrir óljósa vernd. Telja þeir misnotkun þessara dólga á vændisseljendum enn vera mikla og 

að lagabreytingarnar hafi ekki haft nein teljanleg áhrif á þá misnotkun sem vændisseljendur 

verða oft fyrir af hendi dólga eða þeirra sem reka vændishúsin. Þá séu uppi vísbendingar um 

að oft sé það þriðji aðili sem stjórnar því hvar og hvenær vændissalinn vinni og því sé hin 

frjálsa ímynd vændisins í Hollandi aðeins glansmynd af raunveruleikanum.
65

 

Eins og áður hefur verið nefnt, var eitt af meginmarkmiðum lögleiðingarinnar að minnka 

mansal sem um aldarmótin var stórt vandamál í Hollandi.
66

 Gagnrýnendur segja að mansal 

hafi aukist og að allt að 4000 mansalsfórnarlömb starfi í Amsterdam á ári hverju og sé það 

staðreyndin þá hafi með stefnunni ekki aðeins mistekist að ná settum markmiðum, heldur hafi 

hún gert illt verra.
67

  

Þá er einnig horft til þess hvernig lögleiðingin hefur haft áhrif á mismunandi hópa. Annars 

vegar eru það þeir sem búa innan Evrópusambandsins og EFTA landanna í gegnum EES 

samninginn, hafa fengið þau starfsréttindi sem aðrir á vinnumarkaði hafa, auk þess sem 

áhersla er lögð á öryggi þeirra, vinnuaðstæður og heilsufar og hins vegar þeir sem koma utan 

ofangreindra svæða eða eru ólöglegir innflytjendur. Gagnrýnt hefur verið hversu mikið staða 

þeirra hefur versnað við lögleiðinguna þar sem þeir eiga enn erfiðara með að leita til yfirvalda 

og eru því enn varnarlausari fyrir misnotkun og ofbeldi.
68

 Þá hefur Daalderskýrslan leitt í ljós 

að andlegri líðan þeirra sem starfa í vændisiðnaðnum hefur hrakað eftir að lögin tóku gildi, 

auk þess sem notkun sljóvgandi lyfja hefur aukist til muna
69

, þvert á markmið stefnunnar.
70

 

Þá eru enn til staðar samfélagslegir fordómar gagnvart þeim sem starfa í vændi og eiga þeir 

aðilar jafnvel erfitt með að fá þjónustu endurskoðenda, banka og tryggingarfélaga auk þess 

sem samfélagsleg einangrun þeirra er þekkt vandamál.
71

 

Þegar allt er tekið saman er ljóst að hollenska leiðin er mjög umdeild. Rannsóknir á áhrifum 

hennar eru misvísandi og erfitt er að meta hvort lögleiðing á starfsemi vændishúsa hafi fært 

landið nær upphaflegum markmiðum sínum eða ekki, þó vísbendingar séu uppi um að 

hollensk yfirvöld séu ekki fyllilega ánægð með útkomuna. Borgar- og sveitastjórnir hafa á 

síðustu árum hert eftirlit, fækkað stöðum þar sem vændishús mega starfa og aukið á kröfur 

um að sótt sé um leyfi fyrir starfseminni sem er ekki skylda samkvæmt lögunum. Þá hafa 

frumvörp verið lögð fyrir hollensku þingin, sem hafa haft það að markmiði að auka eftirlit, 

hækka lágmarksaldur í greininni og gera starfsleyfi að skyldu en ekki vali, en þau hafa ekki 

enn verið gerð að lögum.
72

 

5.4 Þýska leiðin – Regluvæðing vændismarkaðarins 

Í Þýskalandi, eins og í Hollandi, hefur vændi löngum verið löglegt og ef vísað er til 

aðgreiningarinnar sem sett var fram í 5. kafla, þá fellur þýska leiðin í flokk með öðrum 

stefnum sem ganga út á lögleiðingu og regluvæðingu. Kaup og sala á vændi er heimil en háð 

ákveðnum skilyrðum, svo sem með tilliti til staðsetningar, skráningar vændissala, hvort hann 

megi starfa í landinu og sé búinn að ná tilskyldum aldri. Helstu markmið stefnunnar eru að 

stuðla að lýðheilsu, góðu samfélagslegu siðferði og öryggi. Við þetta bættist, með nýjum 

lögum frá árinu 2002 er varða vændi, að minnka samfélagslega útskúfun þeirra sem starfa við 

vændi auk þess að bæta vinnuaðstæður þeirra og réttindi. Tóku yfirvöld því þá ákvörðun að 

horfa á vændissölu sjálfráða og sjálfviljugra einstaklinga eins og hverja aðra starfsgrein en 

þannig fengju vændissalar mörg sömu réttindi og skyldur og aðrir á hinum almenna 

vinnumarkaði.
73

 Fyrir lagabreytinguna árið 2002 voru vændisseljendur því sem næst 

réttindalausir, þó sala vændis væri lögleg, auk þess sem aðkoma þriðja aðila var að mestu 

bönnuð þó heimilt væri að reka vændishús undir ströngum skilyrðum.
74

  

5.4.1 Gagnrýni á þýsku leiðina 

Þýska leiðin hefur hlotið mikla gagnrýni, en helsta gagnrýnin snýr að því hve vændi er orðið 

að stórri grein í landinu auk þess mikla mansals sem á sér stað í Þýskalandi. Þetta hefur aflað 

landinu þann vafasama heiður að vera kallað „stærsta vændishús í Evrópu“.
75

 Þá hefur verið 

bent á þær slæmu afleiðingar sem hljótast af tvöföldu kerfi, þar sem annars vegar eru löglegir 

vændissalar og hins vegar ólöglegir og réttindalausir, en þessi gagnrýni á bæði við um 

hollensku og þýsku leiðina.
76

 Þá hafa rannsóknir sýnt fram á að allt að 59% þeirra sem starfa 

við vændi í þýskalandi telja að lögleiðing vændis hafi ekki gert neitt til að auka á öryggi 

þeirra gegn ofbeldi og nauðgunum í tengslum við störf sín.
77

 

5.5 Nýsjálenska leiðin – Afglæpavæðing og skaðminnkun 

Árið 2003 samþykkti löggjafarþing Nýja Sjálands frumvarp sem hét The Prostitution Reform 

Act (hér eftir PRA). Þingið afglæpavæddi vændi með því að fella úr gildi eldri lög sem 

bönnuðu að bjóða vændi, reka vændishús eða framfæra sér með vændi annarra. Þá var harðar 

tekið á mansali og áfram var ólöglegt að kaupa vændi af einstaklingum undir 18 ára, auk þess 

sem krafan um að kaupandi hefði vitað eða mátt vita um aldur vændissala til þess að hann 

bæri refsiábyrgð var afnumin.
78

 Þá er einnig óheimilt að hagnast á vændissölu þeirra sem eru 

yngri en 18 ára.
79

 Líkt og í tilfelli hollensku og þýsku leiðarinnar var markmið stjórnvalda 

meðal annars að auka réttindi þeirra sem starfa við vændi til jafns við aðra á 

vinnumarkaðnum.
80

 

Í 3. gr. PRA koma fram markmið frumvarpsins, en þar segir:  

The purpose of this Act is to decriminalise prostitution (while not endorsing 

or morally sanctioning prostitution or its use) and to create a framework that  

(a) safeguards the human rights of sex workers and protects them 

from exploitation: 

(b) promotes the welfare and occupational health and safety of sex 

workers: 

(c) is conducive to public health: 

(d) prohibits the use in prostitution of persons under 18 years of age: 

(e) implements certain other related reforms. 

Markmið laganna var því mjög skýrt frá upphafi og þó ákveðið hafi verið að afglæpavæða 

vændi, var löggjafinn ekki að mæla vændi siðferðislega bót eða á annan hátt hvetja til þess. 

Eitt af undirliggjandi markmiðum nýsjálensku leiðarinnar er, eins og í Hollandi og 

                                                 
76

 Barnett og Casavant (n. 24) 11. 
77

 Melissa Farley, „Bad for the body, bad for the heart: Prostitution harms women even if legalized or 

decriminalized“ (2004) 10 Violence against women – An international and interdisciplinary journal 1087, 1096. 
78

 Barnett og Casavant (n. 24) 6. 
79

 Liz Kelly, Maddy Coy og Rebecca Davenport, „Shifting sands: A comparison of prostitution regimes across 

nine countries“ (London Metropolitan University 2009) 27 <http://www.turnofftheredlight.ie/wp-

content/uploads/2011/02/Shifting_Sands_UK-HOMe-Office.pdf> skoðað 3. apríl 2016. 
80

 Barnett og Casavant (n. 24) 6. 



40 

  

Þýskalandi, að koma vændisiðnaðnum upp á yfirborðið og úr undirheimunum með það að 

markmiði að tryggja öruggara umhverfi fyrir þá sem starfa við vændi. Þá eru fleiri snertifletir 

milli þeirrar leiðar sem farin var á Nýja Sjálandi annars vegar og Þýskalandi og Hollandi hins 

vegar, enda setja stjórnvöld það í hendur sveitarfélaga að ákveða hvaða reglum þarf að fylgja 

og hvaða skilyrði þarf að uppfylla til þess að stunda vændisstarfsemi innan hvers 

sveitarfélags. Vinnulöggjöf um hollustuhætti á vinnustöðum hefur einnig verið breytt til þess 

að vændi og skyld starfsemi falli þar undir og er eftirlitsmönnum heimilt að skoða 

vinnuaðstæður á þeim stöðum sem vændisstarfsemi fer fram til þess að tryggja að farið sé 

eftir lögunum. Jafnframt voru refsingar fyrir mansal og ólögmætar þvinganir í tengslum við 

vændisiðnaðinn hertar til þess að taka á mansalsvandamálum sem gætu komið með 

afglæpavæðingunni.
81

 Þá var einnig farin önnur nýstárleg leið við að berjast gegn mansali í 

lögunum, en öllum þeim sem ætla að flytja til landsins er neitað um landvistarleyfi ef sá aðili 

ætlar að vinna í, fjárfesta í eða starfrækja vændisþjónustu á Nýja Sjálandi eða stunda slíka 

iðju meðan hann er þar tímabundið.
82

 

Þessi leið var valin, ekki síst vegna þrýstings frá réttindasamtökum vændiskvenna á Nýja-

Sjálandi, New Zealand Prostitutes Collective (NZPC), sem barist höfðu fyrir afglæpavæðingu 

vændis frá því árið 1989. NZPC eru samtök sem stofnuð voru árið 1987 af fólki sem starfaði í 

vændi og voru með það að markmiði að styrkja réttindi þeirra sem starfa í vændisiðnaðnum. 

Samtökin hafa meðal annars verið í samstarfi við Heilbrigðisráðuneyti Nýja Sjálands um 

verkefni sem eiga að stuðla að skaðminnkun, þá sérstaklega í tengslum við HIV og AIDS 

meðal þeirra sem starfa við vændi.
83

  

Árið 2008 var á Nýja Sjálandi skipuð nefnd sem fékk það hlutverk að meta afleiðingar 

afglæpavæðingarinnar , ekki ósvipað Skarhedskýrslunni sem unnin var fyrir sænsk stjórnvöld 

á svipuðum tíma líkt og kom fram í kafla 5.1. Nefndin komst að þeirri niðurstöðu að á þeim 

tíma þegar löggjöfin var sett þá hefðu 5932 starfað við vændi á Nýja Sjálandi en árið 2007 

hefðu það verið 2332. Þó er sérstaklega tekið fram að líklega hefði þeim sem störfuðu í vændi 

ekki fækkað um 3600 á fimm árum, en þó var fullyrt að þetta afsannaði með öllu þær 

staðhæfingar að afglæpavæðingin hefði fjölgað þeim sem störfuðu í vændi.
84

 Þá framkvæmdi 

nefndin einnig rannsóknir á upplifun þeirra sem störfuðu í vændisiðnaðnum og þeirra 

upplifun á réttindum sínum í tengslum við lögin. Rúmlega 90% þeirra sem tóku þátt í 

könnuninni og störfuðu í vændisiðnaðnum töldu að þeir hefðu nú vinnuréttarleg réttindi, auk 

réttinda til heilbrigðis og öryggis, þannig að ef eitthvað kæmi upp þá nytu þeir lagalegrar 

verndar og öryggis. Þá töldu um 65% þeirra vændissala sem höfðu verið starfandi sem slíkir 

fyrir lagabreytinguna, að þeir ættu auðveldara með að hafna kaupendum eftir heldur en fyrir 

lagabreytinguna.
85

  

Í niðurlagi Fitzharrisskýrslunnar var komist að þeirri niðurstöðu að mikill meirihluti þeirra 

sem starfaði í vændisiðnaðnum væri betur settur eftir innleiðingu PRA laganna og að almennt 

séð næði leiðin markmiðum sínum.
86

  

5.5.1 DML v. Montgomery og M & T Enterprises Ltd. – Kynferðisleg áreitni vinnuveitanda 

Sjá má ákveðin merki þess að lögin hafi bætt réttarstöðu þeirra sem starfa í vændi á Nýja 

Sjálandi og gert þeim mögulegt að leita réttar síns í úrskurði sem féll 12. febrúar 2014, DML 

v. Montgomery og MT Enterprises Ltd. sem flutt var fyrir Human Rights Review Tribunal í 

máli nr. 018/2011.  

Í málinu deildi K, sem starfaði sem vændiskona frá október 2009 til júní 2010 á vændishúsi, 

við eigendur og rekstraraðila vændishússins, annars vegar Aaron Montgomery sem rak 

vændishúsið og hins vegar M & T Enterprises Ltd. sem átti vændishúsið. K stefndi bæði 

Montgomery sem og M & T Enterprises fyrir kynferðislega áreitni sem hún taldi sig hafa 

orðið fyrir við störf sín af hálfu Montgomery frá mars 2010 og þar til hún hætti að starfa þar í 

júní 2010. Misnotkun á starfsfólki sem starfar við vændi er vel þekkt vandamál og því vakti 

málið töluverða athygli, enda um að ræða mál sem almennt ratar ekki til dómstóla, þ.e.a.s. 

mál sem koma upp vegna kynferðislegrar áreitni dólgs við starfsmann sinn. Í málinu reyndi á 

62. gr. laga um mannréttindi frá árinu 1993, en þar kemur fram að til þess að um 

kynferðislega áreitni á vinnustað sé að ræða þurfi að uppfylla 4 skilyrði: 1) að notað sé 

kynferðislegt orðbragð, látbragð eða myndefni 2) sem er gegn vilja eða móðgandi fyrir 

aðra manneskju og 3) er annaðhvort endurtekið eða stórvægilegt auk þess að hafa 4) 

skaðleg áhrif.  

Montgomery var talinn uppfylla fyrsta skilyrðið með því að spyrja K ítrekað kynferðislegra 

spurninga þrátt fyrir að hún hefði sagst ekki vilja það auk þess að lýsa kynlífi sínu með 

öðrum vændiskonum við hana. Þegar kemur að skilyrði 2 var niðurstaða 

úrskurðarnefndarinnar sú að hafna málsvörn Montgomery, sem sneri meðal annars að því að 

svona talsmáti tíðkaðist á vændishúsum og að hver sem starfaði í vændisiðnaðnum ætti að 

vera vanur svona talsmáta og því væri ekki um móðgandi yfirlýsingar af hans hálfu að ræða. 

Um þetta atriði sagði í úrskurðinum: 

It follows that it is not possible to ask whether a “reasonable sex worker” 

would find the behaviour unwelcome or offensive. If the Tribunal accepts 

the plaintiff’s evidence that she did indeed find Mr Montgomery’s language 

unwelcome or offensive, that is sufficient. If in a brothel language or 

behaviour of a sexual nature could never be considered unwelcome or 

offensive sex workers would be denied the protection of the Human Rights 

Act. 

Þá var fallist á að um væri að ræða bæði alvarlega og endurtekna hegðun af hálfu 

Montgomery, enda hætti K störfum vegna hennar og því þriðja skilyrði laganna einnig 

uppfyllt. Þá var K talin hafa orðið fyrir skaðlegum áhrifum vegna ummæla og hegðunar 

Montgomery og skipti engu máli þó hún starfaði sem vændiskona. En um þetta atriði og áhrif 

PRA sagði í úrskurðinum: 

Sex workers are as much entitled to protection from sexual harassment as 

those working in other occupations. The fact that a person is a sex worker is 

not a licence for sexual harassment, especially by the manager or employer 

at the brothel. Sex workers have the same human rights as other workers.   

The special vulnerability of sex workers to exploitation and abuse was 

specifically recognised by the Prostitution Reform Act 2003 which not only 

decriminalised prostitution but also had the purpose of creating a framework 

to safeguard the human rights of sex workers and to promote their welfare 

and occupational health and safety. 

Að lokum var niðurstaða málsins sú að stefndu bar að greiða K in solidum 25.000 dollara í 

skaðabætur. Er þessi úrskurður mikill tímamótaúrskurður og sýnir hann fram á sterkari stöðu 

þeirra sem starfa í vændisiðnaðnum á Nýja Sjálandi og að þeir hafi öll sömu réttindi og aðrir á 

almennum vinnumarkaði. Sú staðreynd að K hafi leitað réttar síns gefur til kynna að enn 

frekari jákvæð þróun hafi orðið á réttindum og stöðu þeirra sem starfa í vændisiðnaðnum 

síðan að Fitzharrisskýrslan kom út. 

5.5.2 Gagnrýni á nýsjálensku leiðina 

Gagnrýnendur nýsjálensku leiðarinnar hafa, öfugt við niðurstöður Fitzharrisskýrslunnar, talið 

að leiðin hafi ekki náð markmiðum sínum og í raun aukið á vandamál tengd vændi. Er þá 

helst bent á að seljendur vændis séu enn fórnarlömb ofbeldis sem og samfélagslegra fordóma, 

að götuvændi hafi aukist þó Fitzharrisskýrslan telji svo ekki vera, að lögin verndi börn ekki 

nægilega vel auk þess sem mansal sé enn vandamál í landinu.
87

 Þá hefur Fitzharrisskýrslan 

einnig sætt töluverðri gagnrýni, meðal annars fyrir að vera einföld í trú sinni á að vændissalar 

séu nú í stöðu til þess að semja við eigendur vændishúsa um starfskjör sín, en slíkt sé ekki 

raunin þó vændissalar séu oftast ráðnir sem verktakar.
88

  

6. Mansal, smitsjúkdómar og öryggi 

Sá samanburður sem gerður hefur verið hér að framan á milli mismunandi nálgunar á 

vændislöggjöf gefur ákveðna vísbendingu um kosti og galla þeirra leiða sem farið var yfir. 

Það eru þó aðrir þættir sem hafa verður í huga áður en lagðar eru fram tillögur að breytingum 

á vændislöggjöfinni. Má þar nefna samspil vændislöggjafar og mansals, smitsjúkdóma svo 

sem HIV og öryggi þeirra sem starfa í vændisiðnaðnum, hvort sem er af fúsum og frjálsum 

vilja eða vegna þvingunar af hálfu annars aðila.  

6.1 Mansal 

Mansal er þrælasala og sá sem er fórnarlamb mansals er ánauðugur maður samkvæmt 

íslenskri orðabók.
89

 Í bókun, til að koma í veg fyrir, berjast gegn og refsa fyrir verslun með 

fólk, einkum konur og börn, við samning Sameinuðu þjóðanna gegn alþjóðlegri og 

skipulagðri glæpastarfsemi, sem samþykktur var á allsherjarþingi Sameinuðu þjóðanna þann 

15. nóvember árið 2000 og nefndur hefur verið Palermó-samningurinn, kemur ein slík 

skilgreining fram. Samkvæmt 3. gr. bókunarinnar er mansal sú háttsemi að útvega, flytja, 

afhenda, hýsa eða taka við einstaklingi og við það beita ógnunum, ofbeldi, þvingun eða 

annarri tegund valdbeitingar, færa sér í not bága stöðu eða greiða eða fá greitt frá manneskju 

sem hefur yfirráð yfir annarri manneskju í þeim tilgangi að misnota á einn eða annan hátt þá 

manneskju sem ráðið er yfir.
90

 Á þessari skilgreiningu er byggt í almennum hegningarlögum 

en í 227. gr. a. er fjallað um mansal. Refsing fyrir mansal er allt að 12 ára fangelsi og því ljóst 

að löggjafinn lítur mansal alvarlegum augum sem ber að leggja sérstaka áherslu á eins og sjá 

má af greinargerð sem fylgdi frumvarpi því sem varð að lögum nr. 149/2009 um breytingu á 

almennum hegningarlögum en þar segir í III. kafla almennra athugasemda:  

Með hliðsjón af þessum alþjóðasamningum er lagt til að lögfest verði 

sérstakt ákvæði í hegningarlögunum um refsinæmi mansals. Þótt sú háttsemi 

sem lýst er í frumvarpinu sé í flestu tilliti þegar refsinæm er með þessu lögð 

sérstök áhersla á þessi brot og refsivernd gegn þeim aukin, en 

brotastarfsemin beinist gegn frjálsræði og helgustu persónuréttindum. Við 

lýsingu brotsins í frumvarpinu er höfð hliðsjón af 3. gr. bókunarinnar við 

samninginn gegn alþjóðlegri og skipulagðri glæpastarfsemi. 

Má því vera ljóst að eitt af markmiðum íslenskra stjórnvalda, sem og aðildarríkja Sameinuðu 

þjóðanna, er að sporna gegn mansali og því tilefni til þess að skoða áhrif vændislöggjafar á 

mansal. Margar skýrslur og greinar hafa talið tengsl mansals og vændis órjúfanleg, en slík 

sjónarmið hafa meðal annars komið fram í skýrslum bandarískra stjórnvalda: 

Prostitution and related activities — including pimping and patronizing or 

maintaining brothels — encourage the growth of modern-dayslavery by 

providing a façade behind which traffickers for sexual exploitation operate. 

Where prostitution is tolerated, there is a greater demand for human 

trafficking victims and nearly always an increase in the number of women 

and children trafficked into commercial sex slavery.
91

 

Það eru þó ekki allir sammála þessari greiningu og á heimasíðu mannréttindasamtakanna 

Amnesty International segir að engar sannanir hafi verið færðar fram sem sýni fram á að 

afglæpavæðing vændis verði til þess að mansal aukist. Þvert á móti, geti þeir sem starfi í 

vændisiðnaðnum komið sér saman um að berjast fyrir réttindum sínum sem leiði til betri 

vinnuaðstæðna, meira öryggis og betri samskipta við löggæsluyfirvöld sem hefði þá þau áhrif 

að auðveldara væri að láta yfirvöld vita af mansalsfórnarlömbum sem og þeim sem standa 

fyrir mansali á fólki.
92

 

Kenningar um lögleiðingu spá fyrir um að við lögleiðingu takist á tvö mismunandi öfl þegar 

kemur að eftirspurn og framboði mansalsfórnarlamba. Annars vegar er um að ræða 

skiptiáhrifin (e. substitution effect) sem hafa þau áhrif að með lögleiðingu verði bæði meiri 

eftirspurn eftir sjálfviljugum vændissölum vegna þess að kaup frá slíkum aðilum séu ekki 

refsiverð auk þess sem framboðið af þeim aukist sem saman hefði þau áhrif að minnka 

eftirspurnina eftir mansalsfórnarlömbum. Hins vegar eru það eftirspurnaráhrifin (e. scale 

effect) sem segja til um að meðfram lögleiðingu aukist eftirspurn á svæðinu til muna og aukin 

eftirspurn kalli á aukið framboð, sem leiði til aukins mansals á svæðinu. Í rannsókn, sem birt 

var í World development vísindatímaritinu, sem kannaði gögn frá 150 löndum var dregin sú 

ályktun að aukin eftirspurn eftir vændi (eftirspurnaráhrifin) væri meiri en aukið framboð af 

sjálfviljugum einstaklingum í vændi (skiptiáhrifin) og því voru heildræn áhrif lögleiðingar þau 

að mansal jókst að jafnaði meðfram lögleiðingu. Þó treystu rannsakendur sér ekki til þess að 

fullyrða um að eftirspurnaráhrifin væru í raun sterkari en skiptiáhrifin, en leiddu að því líkur 

að svo væri.
93

 

Þessi rannsókn tók þó aðeins til tveggja kerfa á þann hátt að ekki var gerður greinarmunur á 

annars vegar þeim löndum sem hafa innleitt afglæpavæðingarstefnu og hins vegar löndum 

sem hafa innleitt lögleiðingarstefnu en slíkt má telja mjög skiljanlegt þar sem munurinn þar á 

milli getur oft verið óljós og matskenndur, sbr. umfjöllun í kafla 5. Til stuðnings niðurstöðu 

sinni var horft til Svíþjóðar (refsistefna), Danmerkur (lögleiðing) og Þýskalands (lögleiðing), 

en velta má upp þeirri spurningu hvort niðurstaðan hefði verið sú sama ef Nýja Sjáland hefði 

verið tekið með sem fulltrúi afglæpavæðingarstefnunnar.
94

 Slíkur samanburður hefði verið 

áhugaverður í ljósi þess sem ritað var í kafla 5.5 um niðurstöður Fitzharrisskýrslunnar, sem 

taldi mansal á Nýja Sjálandi ekki hafa aukist í kjölfar afglæpavæðingar. Þá hefur mansal í 

Þýskalandi, eins og kom fram í kafla 5.4.1, aukist mikið og er allt að sextíufallt algengara ef 

miðað er við íbúafjölda heldur en í Svíþjóð.
95

 

Það eru þó ekki allir á þeirri skoðun að refsistefnan sé rétta nálgunin. Global Alliance Against 

Trafficking in Women (GAATW) sem eru samtök sem berjast sérstaklega gegn mansali 

kvenna gaf út skýrslu árið 2011 þar sem komist var að þeirri niðurstöðu að refsistefnunálgun 

sem hefur það að markmiði að enda eftirspurn eftir vændi hjálpi ekki í baráttunni gegn 

mansali.
96

 Þá sagði í ritstjórnarpistli í hinu virta læknatímariti The Lancet árið 2015 að 

vísbendingar væru uppi um að refsistefnunálgun á vændi minnki ekki mansal í því landi, 

heldur hafi aðrar aðferðir sýnt betri árangur. 

Trafficking in sex work does occur and is a gross violation of human rights 

that needs carefully designed interventions. For example, an intervention in 

which peer workers identify trafficking cases has had better anti-trafficking 

and anti-violence results in India than the commonly used police raid and 

rescue approach, which can be harmful to sex workers. Evidence also 

suggests that criminalisation of sex work does not reduce trafficking.
97

 

Þegar allt er tekið saman má leiða að því sterkar líkur að sænska nálgunin á refsistefnuna, hin 

svokallaða ný-útrýmingarstefna sem einnig hefur verið innleidd hér á landi, hafi gefið betri 

árangur þegar kemur að baráttunni gegn mansali heldur en lögleiðingarstefna eins og sú 

framkvæmd í Þýskalandi og Danmörku. Er þessi fullyrðing studd bæði af niðurstöðum 

Skarhedskýrslunnar, greinarinnar í World development sem og rannsóknum á mansali í 

Þýskalandi. Telur höfundur að mansal sé einn skaðlegasti fylgifiskur vændis og að hafa verði 

ofangreindar niðurstöður í huga þegar mælt er fyrir löggjafarstefnu í þessum málaflokki. 

6.2 Smitsjúkdómar og almennt heilbrigði 

Eðli máls samkvæmt eru þeir sem starfa við vændi eða annan kynlífsiðnað í meiri hættu en 

aðrir á því að smitast af kynsjúkdómum.
98

 Slíkir sjúkdómar, eins og til dæmis HIV, geta verið 

illvígir og hættulegir lífi fólks og því telur höfundur mikilvægt að kanna áhrif löggjafar um 

vændi á tíðni slíkra sjúkdóma sem og áhrifin á almenna heilsu þeirra sem starfa við vændi. Þá 

er Ísland aðili að alþjóðasamningi um efnahagsleg, félagsleg og menningarleg réttindi (EFM 

samningurinn), sem fullgiltur var 28. ágúst árið 1979. Í 1. mgr. 12. gr. samningsins segir: 

„Ríki þau sem aðilar eru að samningi þessum viðurkenna rétt sérhvers manns til þess að njóta 

líkamlegrar og andlegrar heilsu að hæsta marki sem unnt er.“ Aðild Íslands að þessum 

samningi gerir það að verkum að horfa verður til þeirra skuldbindinga sem felast í 

samningnum þegar mótuð er löggjafarstefna þegar kemur að vændi. United Nations Special 

Rapporteur on the right to health vann skýrslu fyrir Mannréttindaráð Sameinuðu Þjóðanna (e. 

UN Human Rights Council) þar sem skyldur ríkja samkvæmt 1. mgr. 12. gr. voru skoðaðar 

og tillögur að löggjafarformi á þeim grunni lagðar fram. Í þeirri skýrslu er útlistað hvað felst í 

1. mgr. 12. gr. EFM samningsins, en í henni segir meðal annars að allir eigi rétt á því að hafa 

stjórn yfir eigin heilbrigði og líkama og þá sérstaklega til kynferðislegs frelsis. Þá er fullyrt að 

refsistefna hafi verri áhrif á heilsu þeirra sem starfa í vændisiðnaðnum og sé því á mörkunum 

að brjóta á rétti þeirra sem starfa við vændi til þess að njóta líkamlegrar og andlegrar heilsu 

að hæsta marki sem unnt er, sbr. 1. mgr. 12. gr. EFM samningsins. Leggur UN Special 

Rapporteur on the right to health því til að mælt verði með afglæpavæðingu eða lögleiðingu, 

frekar en refsistefnunálgun þegar kemur að vændiskaupum og -sölu.
99

 

Alþjóðaheilbrigðisstofnunin
100

 (e. World Health Organization) hefur einnig komist að 

svipuðum niðurstöðum og UN Special Rapporteur on the right to health. WHO gaf út 

bækling árið 2014 með leiðbeiningum um hvernig best mætti koma í veg fyrir, greina og 

meðhöndla HIV hjá þeim hópum sem eru í mestri áhættu þegar kemur að smiti HIV 

veirunnar. Í þessum leiðbeiningarbæklingi gagnrýnir WHO þau lönd sem hafa að mati 

stofnunarinnar í gildi lög, reglugerðir eða stefnur sem hefta forvarnir gegn HIV veirunni að 

mati stofnunarinnar. Samkvæmt WHO eru um sextíu prósent landa heimsins með slík lög, 

reglugerðir eða stefnur. Sér WHO sérstaka ástæðu til að nefna að yfir hundrað lönd hafi 

innleitt refsistefnu í þessum málaflokki á einn eða annan hátt, þar sem einhver eða allur hluti 

vændiskaupa og -sölu er refsiverður.
101

 Í samantekt sinni kemst WHO að mjög afdráttarlausri 

niðurstöðu: 

Supporting the health and well-being of key populations whose sexual 

behaviours, drug use, gender expression or perceived sexual orientation are 

currently criminalized may require changing legislation and adopting new 

policies and protective laws in accordance with international human rights 

standards. Without protective policies and decriminalization of the 

behaviour of key populations, barriers to essential health services will 

remain;
102

 

Undir þetta sjónarmið taka bæði læknatímaritið The Lancet og Amnesty International, en hið 

síðarnefnda komst í heimsfréttirnar þegar það lagði tillögu fram á heimsþingi sínu um að 

Amnesty skyldi beita sér fyrir því að ríki heimsins tækju upp stefnu sem byggðist á 

afglæpavæðingu en Íslandsdeild samtakanna sat hjá í þeirri atkvæðagreiðslu. Hér á landi 

höfðu Stígamót, Kvennaathvarfið, Kvennaráðgjöfin, Samtök kvenna af erlendum uppruna, 

Kvenfélagasamband Íslands, Kvenréttindafélag Íslands og Femínistafélag Íslands öll gagnrýnt 

tillöguna og hvatt Amnesty á Íslandi til þess að hafna henni.
103

Í ritstjórnarpistli sem birtist í læknatímaritinu The Lancet árið 2015 sagði að refsistefnunálgun 

á vændi auki hættuna á HIV smiti sem og líkunum á því að þeir sem starfa við vændi verði 

fyrir ofbeldi af hálfu viðskiptavinar, lögreglu eða almennings. Þá hafi „The Lancet series on 

HIV and sex workers“, sem var röð fræðigreina um HIV og vændi sem birtist í The Lancet 

sýnt fram á að afglæpavæðing vændis gæti komið í veg fyrir 33-46% af mögulegum HIV 

smituðum næsta áratuginn. Þá myndi misnotkun á þeim sem starfa í vændisiðnaðnum einnig 

minnka og möguleikar þeirra til að leita réttinda sinna aukast og því hvatti The Lancet 

Amnesty International til þess að samþykkja ofangreinda tillögu.
104

 

Velta má því upp hvort sjónarmið um tíðni HIV smits og annarra alvarlegri kynlífstengdra 

smitsjúkdóma eigi að hafa áhrif á vændislöggjöf hér á landi, þar sem HIV smit er ekki jafn 

algengt og í mörgum öðrum ríkjum heimsins. Höfundur telur að svo sé, enda sé mikilvægt að 

átta sig á samhengi milli löggjafar og alvarlegra smitsjúkdóma áður en tillögur að 

stefnumótun í málaflokknum eru settar fram. Rannsóknir á tíðni HIV smits á Íslandi eru ekki 

margar, en ein slík kom út árið 2014 og tímabilið sem var rannsakað var frá árinu 1983-2012. 

Var niðurstaða rannsóknarinnar sú að á tímabilinu hefðu 313 verið greindir með HIV en 

tíðnin hefði verið mjög lág fram til ársins 2010, þegar mun fleiri hófu að greinast með HIV. 

Orsökin var aukin misnotkun á lyfinu methylphenidate meðal sprautufíkla.
105

 Rennir þessi 

niðurstaða stoðum undir þá skoðun höfundar að sjónarmið um smitsjúkdóma og heilsu séu 

mikilvægur þáttur í að móta tillögur að löggjafarstefnu er varðar vændi, enda eru tengsl 

vændis og fíkniefnaneyslu vel þekkt. Skýrsla nefndar sem falið var að gera tillögur um 

úrbætur vegna kláms og vændis árið 2002 fyrir þáverandi dómsmálaráðherra komst að sömu 

niðurstöðu og höfundur og taldi „[...] ekki hæft að setja fram tillögur um úrbætur án þess að 

setja það sem máli skiptir í rétt og eðlilegt samhengi“. Þar á meðal voru kynsjúkdómar og 

taldi nefndin hættuna sem stafaði af þeim fyrir þá sem starfa í vændi töluverða.
106

 

Til þess að draga saman, þá telur höfundur fullt efni til þess að gefa áliti 

Alþjóðaheilbrigðisstofnunarinnar, hins virta ritrýnda tímarits The Lancet, 

mannréttindasamtakanna Amnesty International sem og skýrslu UN Special Rapporteur on 

the right to health mikið vægi við mat á mögulegum löggjafarleiðum. Niðurstöðurnar eru með 

tilliti til smitsjúkdóma og heilsu þeirra sem starfa innan vændisiðnaðarins nokkuð afgerandi í 

þá átt að afglæpavæðing væri skref fram á við í baráttunni fyrir bættum hollustuháttum og 

lækkandi tíðni alvarlegra smitsjúkdóma. 

6.3 Öryggi og tíðni ofbeldis 

Líkt og með kynlífstengda smitsjúkdóma eru þeir sem selja vændi líklegri en aðrir til þess að 

verða fyrir líkamlegu og andlegu ofbeldi.
107

 UN Special Rapporteur on health sem fjallað var 

um í kaflanum að framan gerði í sömu skýrslu ofbeldi gagnvart fólki sem starfar í 

vændisiðnaðnum að umfjöllunarefni sínu, enda nátengt réttinum til heilsu að verða ekki fyrir 

ofbeldi af hendi annarra. Í skýrslunni er leitt að því líkur að ofbeldið sem þeir sem starfa við 

vændi verði fyrir sé oft bein eða óbein afleiðing af því að refsistefnu sé beitt til að takast á við 

vændi og þau vandamál sem því fylgja. Er þessi fullyrðing rökstudd á þann hátt að gerendur í 

ofbeldismálum eru gagnvart þeim sem starfa í kynlífsiðnaðnum oft einstaklingar í 

valdastöðum og að refsilöggjöf gerir það að verkum að brotaþolum reynist erfitt að treysta 

yfirvöldum og þora ekki að tilkynna ofbeldisglæpi sem þeir verða fyrir við vinnu sína.
108

 

Þá segir í sömu skýrslu að þar sem refsistefnu sé beitt, séu vinnuaðstæður og öryggi á 

vinnustað ekki með sama hætti og þar sem annarri stefnu er beitt. Vinnulöggjöf og 

öryggisreglur eigi ekki við, enda vændi ekki viðurkennt starf þar sem kaup eða sala eru 

ólögleg. Bann við rekstri vændishúsa geri það einnig að verkum að þeir sem reki slík hús 

engu að síður án vitneskju yfirvalda, geti hagað vinnuaðstæðum með hvaða hætti sem er, 

enda sé ekki unnt að hefja eigin löglegan rekstur eða krefjast úrbóta á aðstæðum í gegnum 

yfirvöld. Þrátt fyrir þetta þá leiti þeir sem starfa í vændisiðnaðnum, þar sem yfirvöld aðhyllast 

refsistefnu, engu að síður í öryggið og verndina sem ólögleg vændishús veita, enda traust á 

yfirvöldum oftast lítið og erfitt þykir fyrir vændissalann að tilkynna ofbeldisbrot gagnvart 

sér.
109

 

Amnesty International byggir álit sitt á afglæpavæðingu vændis meðal annars því að 

refsistefnan dragi úr öryggi fólks sem starfar við vændi.
110

 Þó eru ekki allir sammála um þá 

nálgun, en sænsk stjórnvöld fóru hina svokölluðu sænsku leið af sömu ástæðu, til þess að 

vernda sérstaklega konur gegn ofbeldi. Kvinnofrid lögin sem fjallað var um í kafla 5.1 voru 

sett gagngert til þess að sporna við ofbeldi gegn konum og skort á kynjajafnrétti.
111

 Í kafla 5.1 

var farið yfir áhrif sænsku leiðarinnar skv. Skarhedskýrslunni, en hér verða frekar dregin 

fram þau atriði er snúa að ofbeldi gagnvart fólki sem starfar við vændi. Samkvæmt 

Skarhedskýrslunni gerðu bæði löggæsluyfirvöld í Gautaborg sem og í Stokkhólmi athugun á 

ofbeldi gegn fólki sem starfar við vændi fyrir og eftir innleiðingu sænsku leiðarinnar og var 

niðurstaðan sú að engar sannanir fundust fyrir því að ofbeldi hefði aukist.
112

 Vekur sú 

niðurstaða athygli höfundar, þar sem markmið laganna var að sporna gegn ofbeldi gagnvart 

konum. Verandi hópur sem er í mikilli áhættu fyrir því að verða fyrir ofbeldi, telur höfundur 

það til marks um að sænska leiðin hafi ekki náð tilætluðum árangri að niðurstaða 

löggæsluyfirvalda í þessum stóru borgum sé ekki betri en sú að þau telji að ekki sé hægt að 

sýna fram á að ofbeldið hafi aukist.  

Þá framkvæmdi sænska heilbrigðis- og velferðarnefndin árið 2003 rannsókn á líkamsárásum 

sem fólk sem starfaði við vændi í Malmö varð fyrir og var niðurstaðan sú að eftir innleiðingu 

sænsku leiðarinnar í upphafi 21. aldar, hafði líkamsárásum á vændissala fjölgað. Þá leiddi 

rannsóknin einnig í ljós að vísbendingar væru uppi um að götuvændi væri orðið 

áhættusamara fyrir þá sem það stunduðu, án þess þó að tilgreina ástæður þess.
113

 

Borgaryfirvöld í Osló með stuðningi frá norska dómsmálaráðuneytinu létu framkvæma 

rannsókn á ofbeldi gegn konum sem störfuðu í vændi í Osló árið 2012, til þess að geta borið 

þær niðurstöður saman við rannsókn frá árinu 2008, ári áður en sænska leiðin var innleidd í 

Noregi. Höfundur vekur athygli lesenda á því að samanburðarrannsóknin frá 2008 tók til alls 

starfsferils þeirra sem voru spurðir, en rannsóknin frá árinu 2012 tók aðeins til þeirra þriggja 

ára sem höfðu liðið frá upptöku sænsku leiðarinnar í Noregi. Með öðrum orðum fólst 

rannsóknartímabilið fyrir 2008 í árafjölda hvers og eins þátttakanda og gat þá spurning um 

tíðni ofbeldis náð yfir mörg ár en einungis þrjú ár í seinni rannsókninni eins og fyrr greinir. Í 

rannsókninni frá árinu 2012 kom í ljós að 59% vændiskvenna sem störfuðu í Osló sögðu að 

þær hefðu orðið fyrir ofbeldi við starf sitt á síðustu 3 árum, en í samanburðarrannsókninni frá 

árinu 2008 sögðu 52% vændiskvenna starfandi í Osló að þær hefðu orðið fyrir ofbeldi á 

öllum starfsferli sínum. Er þetta 7% meira á þessu tiltekna þriggja ára tímabili miðað við 

allan starfsferilinn árið 2008. Einnig var kannað hvaðan vændiskonur sem urðu fyrir ofbeldi 

fengu stuðning, bæði árið 2008 og 2012. Niðurstöðurnar voru þær að í öllum 

samanburðarflokkunum, nema „frá viðskiptavini“, „frá spítala“ og „frá engum“, hafði 

stuðningur lækkað við brotaþolana. Til dæmis má nefna að árið 2012 höfðu 16% fengið 

stuðning frá lögregluyfirvöldum, en 27% árið 2008, 3% leituðu á neyðarmóttöku árið 2012 á 

móti 14% í könnuninni frá 2008. Þó ber að ítreka þegar þessar tölur eru skoðaðar, hið 

mislanga rannsóknartímabil sem notað var í rannsóknunum tveimur sem gerir það að verkum 

að ekki er hægt að draga ályktanir af þessum mun. Skýrsluhöfundar taka fram að ekki sé hægt 

að segja til um hvort hin háa tíðni ofbeldis sem kom í ljós í skýrslunni frá árinu 2012 væri 

tilkomin vegna upptöku sænsku leiðarinnar eða annarra óþekktra þátta.
114

 Hins vegar segir í 

niðurstöðum skýrslunnar: 

This data does not answer whether the high amount of violence and the 

vulnerability women in prostitution experience is caused by the 

criminalization of the purchase of sexual services or other factors. What we 

can state with certainty is that there are no fewer women in prostitution who 

report being exposed to violence subsequent to the introduction of the sex 

purchase law, and that women in prostitution is a group that is still highly 

vulnerable. [...] This report points out various changes the market has been 

characterized by in recent years. It ascertains that the number of respondents 

that are exposed to violence in prostitution has not decreased. The numbers 

are, if anything, pointing in the opposite direction. In the 2007/08 survey 

52% of participants reported experiencing violence in the course of their 

career in prostitution. In the 2012 survey 59% report violent experiences in 

prostitution in the last three years.
115

 

Áhugavert er að bera saman niðurstöður lögregluyfirvalda í Gautaborg og Stokkhólmi, 

rannsókn sænsku heilbrigðis- og velferðarnefndarinnar á ástandinu í Malmö sem og rannsókn 

borgaryfirvalda í Osló sem vísað var í hér að framan. Engin fyrrgreindra rannsókna sýnir 

fram á að ofbeldi gegn vændiskonum á því svæði sem var til rannsóknar hafi minnkað, en 

bæði í Malmö sem og Osló eru leiddar líkur að því að ofbeldi hafi aukist, þvert á markmið 

lagasetningarinnar. Ekki er til sambærileg rannsókn á áhrifum innleiðingar sænsku 

leiðarinnar hér á landi, en þessar niðurstöður gefa uggvænlega mynd af stöðunni og gefa fullt 

tilefni til að slík rannsókn sé framkvæmd. 

Til samanburðar má horfa til Fitzharris skýrslunnar sem fjallað var um í kafla 5.5, þar sem 

afleiðingar afglæpavæðingar á Nýja Sjálandi voru rannsakaðar. Nefndin sem stóð að 

skýrslunni reyndi að fá samanburðarhæfar tölur um tíðni ofbeldis fyrir afglæpavæðingu, en 

slík tölfræði var ekki fáanleg. Svör við spurningum nefndarinnar voru þó um margt 

áhugaverð og má sem dæmi nefna að 9,8% svarenda höfðu orðið fyrir líkamsárás af hendi 

viðskiptavinar á síðustu 12 mánuðum, 3% hafði verið nauðgað af viðskiptavini og 4,7% 

svarenda hafði verið haldið gegn vilja sínum. Í öllum tilvikum var tíðni ofbeldis gegn þeim 

sem starfa við götuvændi hærri en þeim sem starfa á vændishúsi eða í eigin húsnæði.
116

 Þrátt 

fyrir að ekki séu til tölur frá Nýja Sjálandi til samanburðar, er áhugavert að bera þessar 

niðurstöður Fitzharrisskýrslunnar við svipaða skýrslu Ulla Bjørndahl, sem fjallað var um hér 

að framan, um ofbeldi gagnvart vændiskonum í Osló frá innleiðingu sænsku leiðarinnar. 

Mikilvægt er að átta sig á því að tölurnar frá Nýja Sjálandi miða aðeins við eitt ár aftur í 

tímann, en tölurnar frá Osló taka til þriggja ára tímabils. Í þeirri skýrslu kemur fram að 15% 

svarenda hafi verið nauðgað, 19% hafi orðið fyrir líkamsárás og 25% hafi verið haldið gegn 

vilja sínum við störf sín í vændi í Osló á síðustu 3 árum.
117

 Vert er að gefa því sérstaklega 

gaum hversu mikill munur var á þeim sem hafði verið nauðgað sem og þeim sem hafði verið 

haldið gegn vilja sínum. Þrátt fyrir að rannsóknirnar séu aðskildar, gefa þessar tölur 

vísbendingu um að ofbeldi gagnvart fólki sem starfar við vændi á Nýja Sjálandi sé töluvert 

minna að jafnaði heldur en ofbeldi gagnvart sömu aðilum í Noregi. 

7. Niðurstöður 

Í upphafi þessarar ritgerðar var lagt upp með tvö skýr markmið, annars vegar að kanna 

inntak vændishugtaksins eins og það kemur fram í 1. mgr. 206. gr. hgl. og hins vegar skoða 

mismunandi nálgun á vændislöggjöf og kanna hver kæmi best út með tilliti til þeirra 

rannsóknarviðmiða sem sett voru fram um að sporna gegn mansali og smitsjúkdómum, auk 

þess að stuðla að almennu heilbrigði, öryggi og vernd gegn ofbeldi. Með ofangreind 

markmið í huga hefur verið farið um víðan völl í þessari ritgerð þegar kemur að vændi og 

vændislöggjöf. Íslenska innleiðingin á sænsku leiðinni hefur verið skoðuð og henni gerð skil 

í þriðja og fjórða kafla, þar sem reynt var að draga fram inntak vændishugtaks 1. mgr. 206. 

gr. hgl. og í þeim tilgangi var dómaframkvæmd Hæstaréttar og héraðsdómstólanna skoðuð. 

Niðurstöður þeirrar dómarannsóknar leiddu að mati höfundar í ljós að sé horft til dóma 

Hæstaréttar, sérstaklega í Tilraun til vændiskaupa og Endurgjald fyrir vændi, þá sé ljóst 

að fullframin vændiskaup eigi sér ekki stað nema að greiðsla sé reidd af hendi eða henni 

lofað auk þess sem kynferðismök eigi sér stað. Þrátt fyrir þessa niðurstöðu í dómum 

Hæstaréttar, má sjá að enn virðist ríkja nokkur óvissa um þetta atriði ef horft er til dóms 

Héraðsdóms Reykjavíkur í málinu, Fullframin vændiskaup þar sem segir í niðurstöðukafla 

dómsins að brotið hafi verið fullframið þegar ákærði samþykkti að greiða konunni 25.000 

krónur fyrir að hafa við sig kynferðismök, sem lá þó ekki fyrir að hefðu átt sér stað. 

Höfundur getur ekki dregið aðra ályktun af dómi Héraðsdóms heldur en þá að hann 

vísvitandi gangi í berhögg við fyrra fordæmi Hæstaréttar og geri það á þeim grundvelli að 

dómafordæmi Hæstaréttar sé rangt. Sú staða að málið hafi ekki komið til kasta Hæstaréttar 

er að mati höfundar bagaleg, en dómur héraðsdóms fær ekki haggað því sem talist getur 

gildandi réttur og er að mati höfundar í beinni andstöðu við hann. 

Þá leiddi rannsókn á dómum íslenskra dómstóla í ljós að þrátt fyrir að kynferðismök væru 

þáttur, bæði í broti gegn 1. mgr. 206. gr. hgl. sem og 2. mgr. 194. gr. hgl., þá myndi 2. mgr. 

194. gr. hgl. ekki tæma sök gagnvart 1. mgr. 206. gr. hgl., heldur ætti að beita ákvæðunum 

saman þegar reynir á brot sem heimfæra má undir bæði ákvæðin, sbr. Endurgjald fyrir 

vændi sem fjallað var um í kafla 4.1.2. 

Skoðun á íslenskri innleiðingu leiddi einnig í ljós að vændishugtakið, eins og það var 

skilgreint í a-lið V. kafla athugasemda með frumvarpi því sem varð að lögum nr. 61/2007 um 

breytingu á almennum hegningarlögum, hafði mun þrengri merkingu en sama hugtak í 

norskum rétti. Hér á landi flokkast vændi sem greiðsla frá einum aðila til annars fyrir 

samræði eða önnur kynferðismök þeirra á milli. Í norskum rétti nær refsilöggjöfin yfir tilvik 

þar sem aðili framkvæmir kynlífsathafnir á sjálfum sér gegn greiðslu meðan greiðandinn 

horfir á.
118

 Höfundur telur að ástæða þessa misræmis felist í því að árið 2007 voru gerðar 

breytingar á vændislöggjöfinni og meðal annars vændishugtakið skilgreint líkt og farið var 

yfir í 2. og 3. kafla en svo árið 2009 var sænska leiðin tekin upp án þess að skilgreiningunni á 

vændishugtakinu væri breytt á sama tíma. Er það líkleg skýring á þessu misræmi. 

Til þess að geta svarað þeirri spurningu hvort núgildandi vændislöggjöf, eða annað form af 

vændislöggjöf, sé best til þess fallin að berjast gegn mansali, ofbeldi, alvarlegum 

smitsjúkdómum og samfélagslegum vandamálum tengdum vændi, skoðaði höfundur í 5. og 6. 

kafla kosti og galla vændislöggjafar í mismunandi löndum. Skipti höfundur stefnum niður í 

þrjá flokka: refsistefnu sem skiptist í útrýmingarstefnu og ný-útrýmingarstefnu, lögleiðingu 

og afglæpavæðingu. Allar höfðu þær sína kosti og galla og telur höfundur einsýnt, líkt og 

aðrir sem gert hafa svipaðan samanburð
119

, að engin ofangreindra leiða nái öllum 

markmiðum sínum. Telur höfundur því að markmiðið með þessari ritgerð verði að taka mið 

af því og þar af leiðandi þurfi höfundur að finna og mæla með þeim kosti sem kemur 

heildrænt best út, þó sá kostur muni hafa sína galla. 

Höfundur telur af þeim upplýsingum sem hann aflaði að sænska refsistefnunálgunin og 

nýsjálenska afglæpavæðingarleiðin komi betur út í samanburði við ensku, hollensku og þýsku 

leiðina sem einnig voru til skoðunar. Helgast sú afstaða hvað helst af jákvæðum niðurstöðum 

sem koma fram í Skarhedskýrslunni (fyrir Svíþjóð) og Fitzharrisskýrslunni (fyrir Nýja 

Sjáland) meðan að t.d. mansal er stórt vandamál bæði í Hollandi og Þýskalandi og tíðni 

ofbeldis gagnvart fólki sem starfar í vændi er há í borgum á borð við Leeds í Englandi. Telur 

höfundur þessar staðreyndir vera þess eðlis að ekki sé unnt að horfa fram hjá þeim og mæla 

með löggjafarstefnu sem byggist á þeim leiðum sem þar hafa verið farnar. Þó er talið vert að 

nefna Merseyside nálgunina á ensku refsistefnuna, sem nefnd var í kafla 5.2.2, en eins og 

kom þar fram hefur áherslan verið lögð á að hjálpa vændissölum og vernda þá, umfram að 

rannsaka þá fyrir möguleg brot. Þær tölur og kannanir á áhrifum leiðarinnar sem eru til staðar 

gefa afgerandi góð fyrirheit, sérstaklega er varðar öryggi, aðstæður og aðgengi að lögreglu 

fyrir þá sem starfa við vændi á Merseyside, þó frekari rannsókna og ítarlegri greininga sé þörf 

til þess að hægt sé að mæla með leiðinni. 

Það er því niðurstaða höfundar að sænska leiðin, sem hefur nú þegar verið innleidd hér á 

landi, sé sú leið sem helst komi til skoðunar að mæla með ásamt nýsjálensku leiðinni. 

Samanburður á þeim tveim leiðum sýnir að vændi virðist ekki aukast í löndunum með 

innleiðingu hvorrar leiðar fyrir sig. Þó dregur í sundur með þessum leiðum þegar horft er til 

þeirra viðmiða sem sett voru fram í köflum 6.1, 6.2 og 6.3 um mansal, smitsjúkdóma, 

almennt heilbrigði ásamt öryggi og tíðni ofbeldis. Vísbendingar eru uppi um að öryggi, 

vinnuaðstæður, vernd frá ofbeldi sem og kynferðislegri misnotkun væri betur farið með því 

að taka upp afglæpavæðingu að fordæmi Nýja Sjálands.
120

 Þá hafa virt samtök og stofnanir á 

borð við Alþjóða Heilbrigðisstofnunina (WHO), Amnesty International og UN Special 

Rapporteur on the right to health lagt til að vændi verði afglæpavætt og að sömu reglur verði 

látnar gilda um vændisstarfsemi eins og aðra starfsemi, eins og gert hefur verið á Nýja 

Sjálandi. Eru þær ráðleggingar lagðar til sökum þess að afglæpavæðing er talin besta leiðin til 

að sporna við alvarlegum smitsjúkdómum og tryggja þeim sem starfa við vændi réttinn til 

bestu mögulegrar heilsu, eins og bókun við Palermó-samninginn sem Ísland er aðili að segir 

til um. Sænska leiðin hefur það fram yfir þá leið sem Nýja Sjáland hefur farið að fleiri lönd 

hafa innleitt sænsku leiðina og er hún því betur rannsökuð. Í þessari ritgerð hefur verið leitt í 

ljós að sænska leiðin er áhrifarík leið til þess að fást við mansal og vændi, en hefur þvert á 

markmið sín ekki reynst tryggja öryggi vændiskvenna frá ofbeldi á fullnægjandi hátt og hefur 

það í raun farið versnandi eins og fjallað var um í kafla 6.3. 

Þegar allt er tekið saman telur höfundur að leið afglæpavæðingar eins og hún hefur verið 

útfærð á Nýja Sjálandi komi af ofangreindum ástæðum best út úr samanburði þessara 

mismunandi leiða, þó hún sé ekki frekar en aðrar útfærslur gallalaus. Í næsta kafla verða 

lagðar fram tillögur að breytingum á íslenskum lögum með það að markmiði að taka upp 

afglæpavæðingarstefnu að nýsjálenskri fyrirmynd. Höfundur telur þó ekki unnt að mæla 

einungis með því að svo stöddu að Ísland beygi af braut sænsku leiðarinnar og taki upp nýja 

stefnu byggða á þeirri nýsjálensku, heldur verða einnig gerðar tillögur að breytingum á 

sænsku nálguninni með það að markmiði að bæta úr þeim ágöllum sem á henni eru, bæði á 

íslensku innleiðingunni sem og leiðinni sjálfri. 

8. Tillögur að úrbótum 

Í þessum kafla mun höfundur gera tvær tillögur að mögulegum úrbótum á ákvæðum sem snúa 

að vændi í refsilöggjöfinni. Eins og áður sagði mun önnur þeirra byggja á nýsjálensku 

leiðinni, en hin á sænsku leiðinni sem hefur nú þegar verið innleidd hér á landi.  

Höfundur telur þó vert að nefna sérstaklega Merseyside leiðina, sem fjallað var um í kafla 

5.2.2. Merseyside leiðin gengur bæði út á að flokka árásir á vændissala sem hatursglæpi og 

flokka þá sem starfa í kynlífsiðnaðnum sem minnihlutahóp sem er líklegur til þess að verða 

fyrir ofbeldi. Yfirvöld leggja áherslu á að hjálpa þeim sem eru í vændi og ef vændissali 

tilkynnir um ofbeldi sem hann eða hún verður fyrir, þá fær sú tilkynning forgang umfram 

mögulega refsiverða háttsemi vændissalans. Þá hafa einnig verið búin til sérstök stöðugildi 

fyrir tengiliði lögreglu við þá sem starfa í kynlífsiðnaðnum og er þeirra hlutverk að hjálpa 

þeim sem starfa í vændi, meðal annars við að tilkynna ofbeldi sem þeir verða fyrir. Þær tölur 

sem til eru um áhrif þessarar leiðar eru, eins og kom fram í kafla 5.2.2, allar jákvæðar. 

Auðveldara hefur verið að upplýsa um misnotkunarmál og traust milli lögreglu og þeirra sem 

starfa við vændi hefur aukist. Höfundur er þeirrar skoðunar að horfa ætti á þessa nálgun í 

víðara samhengi og kanna hvort möguleg áhrif leiðarinnar gætu nýst á öðrum sviðum, til að 

mynda í fíkniefnamálum. Má sem dæmi nefna í málum þar sem reynir á sölu eða innflutning 

fíkniefna. Möguleg refsiverð aðkoma burðardýra eða annarra sem neyddir eru með einum eða 

öðrum hætti til að flytja inn eða selja fíkniefni og þær þungu refsingar sem geta legið við 

slíkum brotum geta fælt þá aðila frá því að láta lögreglu vita af neyð sinni og aðstöðu. Með 

því að horfa fram hjá mögulegum brotum þeirra sem tilkynna um innflutning eða sölu 

fíkniefna, að því gefnu að þau séu ekki þeim mun alvarlegri, gæti betri árangur náðst í 

baráttunni gegn fíkniefnum.  

Þá eru tengsl fíkniefnamarkaðarins og kynferðislegrar misnotkunar einnig vel þekkt, en 

kynferðismök eru oft notuð sem skiptimynt ungra kvenna fyrir eiturlyf og varðar háttsemi 

þess sem greiðir fyrir kynferðismökin með eiturlyfjum við vændiskaupaákvæði 1. mgr. 206. 

gr. hgl. Í ljósi þeirrar reynslu sem Merseyside hefur af sinni útfærslu á refsistefnunni, ætti að 

skoða hvort svipuð nálgun gæti skilað árangri bæði þegar kemur að fíkniefnalöggjöfinni sem 

og vændislöggjöfinni. Til þess að lögregla og ákæruvald geti öðlast traust þeirra sem til 

lögreglu leita, með það að leiðarljósi að þeir sjálfir verði ekki ákærðir fyrir mögulega 

refsiverða háttsemi heldur sé rannsókn beint að skipuleggjendum eða þeim sem beitt hafa þá 

ofríki, þarf að breyta lögum nr. 88/2008 um meðferð sakamála (sml.). Í 145. gr. sml. er lögð 

sú skylda á ákæruvaldið að þegar það hefur fengið gögn máls í hendur og gengið úr skugga 

um að rannsókn sé lokið þá sé ákæra gefin út, nema ákæruvaldið telji það sem fram sé komið 

ekki nægilegt eða líklegt til sakfellis. Undantekningar á reglunni má þó finna í 2. og 3. mgr. 

146. gr. sml., þar sem fjallað er um frestun ákæru og þegar ákæruvald fellur frá saksókn. 

Höfundur telur þó réttast að bætt væri við nýjum staflið við 3. mgr. 146. gr. sem heimilar 

ákæruvaldi að falla frá saksókn í þeim tilvikum þar sem aðili að fyrra bragði upplýsir um 

alvarleg refsilagabrot annars aðila, en hefur sjálfur framið brot á refsilögum að skipunum eða 

vegna þvingunar frá þeim aðila sem tilkynnt er um. Ástæðan fyrir því að höfundur telur 

nauðsynlegt að nýr töluliður sé settur í lögin, er bæði til þess að mæta kröfu um skýrleika til 

handa almenningi, en einnig sökum þess að d-liður 3. mgr. 146. gr. gerir það að skilyrði að 

almannahagsmunir krefjist ekki málshöfðunar sem myndi líklega undanskilja 

fíkniefnainnflutning. Sama breyting þyrfti ekki til að koma ef einungis ætti að fara 

Merseyside leiðina þegar kemur að vændi og vændiskaupum. 

8.1 Tillaga um afglæpavæðingu 

Höfundur leggur til sem megin tillögu að vændiskaup, þar sem seljandi er eldri en 18 ára og 

rekstur vændishúsa eða önnur aðkoma þriðja aðila er til staðar, verði afglæpavædd hið fyrsta 

að nýsjálenskri fyrirmynd. Þá er lagt til að refsingar vegna brota gegn aðilum sem eru yngri 

en 18 ára verði á móti þyngdar. Til þess að þetta verði að veruleika þarf að fella á brott 

núgildandi 1., 3., 6. og 7. mgr. 206. gr. hgl. Þá skal hækka refsirammann fyrir brot gegn 2. 

mgr. 206. gr. hgl. úr tveimur árum í fjögur ár til samræmis við blygðunarsemisbrot 209. gr. 

hgl., enda engu minna alvarlegt brot. Við þessar breytingar myndast þó ákveðið tómarúm, 

eins og komist var að í kafla 4.1.3 þar sem farið var yfir málið Áhugaljósmyndarinn. Sú 

háttsemi að tæla manneskju sem orðin er 18 ára til þess að eiga við sig kynferðismök með 

loforði um eitt eða annað form greiðslu, sem enginn ætlun er að standa við og þannig í raun 

blekkja manneskjuna til kynferðismaka yrði þá einnig heimiluð þar sem vændiskaupaákvæðið 

hefur gripið þá háttsemi þó hún sé í raun eðlisólík hefðbundnum vændiskaupum. Höfundur 

telur að meðfram afglæpavæðingu vændiskaupa, þyrfti að fylla upp í þá gloppu sem þarna 

myndast og gera ofangreinda háttsemi að sérstöku hegningarlagabroti. Í raun er mælt með því 

að sú háttsemi yrði gerð refsiverð, óháð því hvort farið væri að tillögum höfundar um 

breytingar á löggjöf sem snýr að vændiskaupum. Er það vegna þess að sú háttsemi að blekkja 

fólk til kynferðismaka með loforði um gjafir er eðlisólík þeirri háttsemi að kaupa vændi og 

með hliðsjón af meginreglum refsiréttarins um skýrleika refsiákvæða væri eðlilegt að 

löggjafinn tæki skýrt á um hvort háttsemin sé refsiverð eða ekki. 

Huga þarf að fleiri atriðum og ekki er nóg að fella á brott refsiákvæði til þess að fara 

nýsjálensku leiðina. Gefa verður svæðisbundnum skipulagsyfirvöldum (borgar- bæjar- og 

sveitastjórnum) ráðrúm til þess að binda rekstur vændishúsa við leyfi til þeirrar starfsemi auk 

þess að ákveða hvar slík starfsemi má fara fram innan sveitarfélagsins. Mikilvægt er að 

eftirlit sé virkt, tryggt sé að lögregla og Vinnueftirlit ríkisins hafi bolmagn til þess að fylgjast 

með starfseminni og að lögum um aðbúnað, hollustuhætti og öryggi á vinnustöðum sé fylgt 

eftir fremsta megni þar sem vændisstarfsemi er rekin sem og annarsstaðar. 

8.2 Tillaga um úrbætur á sænsku leiðinni 

Þar sem tvær útfærslur komu afgerandi best út úr samanburði höfundar á þeim leiðum sem 

voru til skoðunar, var tekin sú ákvörðun að leggja tvær tillögur til breytingar eða umbóta á 

löggjöf sem varðar vændi. Helsta ástæðan fyrir því að lögð er til afglæpavæðing að fordæmi 

Nýja Sjálands í stað sænsku leiðarinnar eru þær vísbendingar sem uppi eru um erfiðar 

aðstæður þeirra sem starfa við vændi undir sænsku leiðinni og það hlutfallslega mikla ofbeldi 

sem þeir aðilar þurfa að upplifa og þola. Höfundur telur unnt að vinna með þennan galla með 

því að sameina sænsku leiðina við þær hugmyndir sem Merseyside nálgunin á refsistefnu 

setur fram. Með því að horfa í gegnum möguleg brot þess sem tilkynnir um brot á þeim sem 

starfa við vændi, mætti betur verja þann samfélagslega varnarlausa hóp sem fólk í vændi er 

hluti af. Með því að innleiða þessa nálgun væru meiri líkur á því að viðskiptavinir myndu 

upplýsa um bágar aðstæður vændisseljenda eða um mögulega misnotkun þriðja aðila á þeim 

sem selur vændið. Ef kaupandi vændis á það á hættu að vera bæði ákærður og hljóta þann 

samfélagslega stimpil að vera vændiskaupandi ef hann tilkynnir um mansal eða misnotkun 

gagnvart vændisseljanda, þá er hann ólíklegri til þess að vera reiðubúinn að tilkynna um slíkt 

en ef hann þyrfti ekki að óttast þær afleiðingar. 

Þá er lagt til að tekin verði upp víðari skilgreining á vændi heldur en þá skilgreiningu sem 

kemur fram í a-lið V. kafla athugasemda með frumvarpi því sem varð að lögum nr. 61/2007 

um breytingu á almennum hegningarlögum. Til upprifjunar var sú skilgreining eftirfarandi:  

Við skilgreiningu á hugtakinu vændi má leggja til grundvallar almenna málvenju, 

þannig að vændi feli það í sér að annar aðilinn þiggi greiðslu af hinum fyrir 

kynferðisathafnir, þ.e. samræði eða önnur kynferðismök, sem þeir hafa sín á milli. 

Ekki skiptir máli hvort greiðslan er peningar eða önnur verðmæti.  

Höfundur telur að sú skilgreining sem tekin var upp í Noregi ætti að vera fyrirmynd íslensku 

skilgreiningarinnar, en hún er mun víðtækari en sú íslenska. Norska skilgreiningin á vændi á 

ekki aðeins við um greiðslu fyrir samfarir og önnur kynferðismök heldur einnig um tilvik þar 

sem aðili framkvæmir kynferðislegar athafnir á sjálfum sér gegn greiðslu meðan kaupandinn 

horfir á.
121

 Tímarnir hafa breyst og tæknin hefur valdið því að hægt er að greiða fyrir aðgang 

að líkama annarrar manneskju í kynferðislegum tilgangi með fleiri aðferðum en áður var 

hægt. Höfundur telur að sá skilningur sem norsk stjórnvöld lögðu í hugtakið „vændi“ sé meira 

í takt við nýja tíma heldur en t.d sú sænska, enda annar veruleiki árið 2009 þegar Noregur tók 

upp sænsku leiðina heldur en árið 1999 þegar Svíar fóru hana í upphafi. Sé það því vilji 

stjórnvalda að sú háttsemi að greiða manneskju fyrir aðgang að eða stjórn yfir líkama hans 

eða hennar í kynferðislegum tilgangi sé refsiverð, telur höfundur það ekki geta verið annað en 

yfirsjón að hafa ekki lagt til grundvallar norsku skilgreininguna á vændi og leggur til að bætt 

verði nýrri málsgrein beint á eftir 1. mgr. 206. gr. hgl. sem segir: „Sömu refsingu varðar að  

greiða eða heita greiðslu eða annars konar endurgjaldi fyrir kynferðislegar athafnir sem jafna 

má við kynlíf með sjálfum sér.“ Sækir þessi tillaga fyrirmynd sína í c-lið 316. gr. norsku 

hegningarlaganna, þar sem segir: „c) på den måten som beskrevet i bokstav a eller b får noen 

til å utføre handlinger som svarer til seksuell omgang med seg selv.“ 

9. Lokaorð frá höfundi 

Hafandi lokið við að skrifa þessa ritgerð telur höfundur að niðurstöður hennar leiða í ljós að 

Ísland skipi sér framarlega á alþjóðlega vísu þegar kemur að vændislöggjöf og því lagalega 

umhverfi sem þessi viðkvæma grein býr við. Höfundur telur einsýnt að sú þróun í átt að 

auknu frjálsræði og mannúðlegri nálgun þegar kemur að vændi, sem Ísland hefur meðal 

annars tekið þátt í með upptöku sænsku leiðarinnar árið 2009, sé það sem koma skal almennt 

í hinum vestræna heimi. Sést það best á því að fleiri og fleiri vestræn ríki, líkt og Norður 

Írland og Frakkland, taka upp þessa frjálslyndu nálgun sem afglæpavæðir mikilvægasta þátt 

vændisviðskiptanna, þátt seljanda þó háttsemi kaupanda sé enn refsiverð. Raddir þeirra sem 

kalla á frjálslyndari nálgun þegar kemur að fíkniefnum og vændi svo dæmi séu nefnd verða 

sífellt háværari á vesturlöndum og hafa mörg ríki annaðhvort tekið upp eða skoðað að taka 

upp slíka nálgun í sinn landsrétt. Refsingar og refsistefnur hafa í gegnum tíðina þótt góð lausn 

við samfélagslegum vandamálum en eins og sjá má af þeim rannsóknum sem farið hefur 

verið yfir í þessari ritgerð eru refsingar ekki alltaf svarið. Vonar höfundur að þessi ritgerð geti 

nýst sem innlegg inn í umræðuna um stefnur og strauma í refsirétti og refsipólitík. Höfundur 

telur öll teikn á lofti uppi um að 21. öldin verði öld frjálsræðis í refsirétti og taki þannig við af 

refsistefnu 20. aldarinnar. 

